
Ny nodinihintsika hatramin’izao dia ny toetra, araka ny Soratra Masina, izay tokony hananan’ny fiangonan’ny mpino rehetra mivory amin’ny fanekena ny maha-Iray ny Tenan’i Kristy, izay hany fanorenana ny fivoriana araka ny Baiboly, sy amin’ny anaran’i Jesoa Kristy, izay hany ivon’ny fivoriana, araka an’Andriamanitra. Ndeha hojerentsika izao izay ampianarin’ny Teny, momba ny fifandraisana tokony hisy eo amin’ireo fiangonana ireo.

1.1. Ny fahaleovantena sa ny maha-iray
Lohahevitra roa no azo handinihina ny fifandraisan’izy ireo. Araka ny fampianarana sy ny fomba fanaon’ny maro, dia afaka miara-miaina ho toy ny fiangonana mahaleotena izy ireo, samy manana ny maha-izy azy, tompon’andraikitra eo imason’i Kristy irery ihany, izay Lohan’ny Tena any an-danitra. Na koa, araka ny fampianarana sy ny fomban’ny sasany indray, afaka mitandro ny maha-iray ny ainy izy ireo, ary samy manana andraikitra na iombonana, na eo an-toerana. Raha fintinina, ny fanontaniana mipetraka dia hoe iza amin’ireo fomba roa ireo no araka ny Soratra Masina, satria foto-kevitra samihafa no ijoroany? Inona no làlana voasoritra ho antsika ao amin’ny Tenin’Andriamanitra? Inona ny làlana nizoran’ireo fiangonan’ny Testamenta Vaovao? Io lohahevitra manahirana io dia tsy maintsy dinihina tsara amin’ny fanazavan’ny Soratra Masina, satria misy antoko roa, tsy mitovy fihevitra sy fomba, nefa samy anisan’ireo mitonona ho mivory amin’ny fanorenana araka ny Soratra Masina, no samy nahazo vahana momba izany lohahevitra izany.

· Tena iray
Alohan’ny zava-drehetra, dia tianay ny mamerimberina izay efa nabaribary matetika tao amin’ny toko teo aloha momba ny fisehoan’ny fiainan’ny Fiangonana isan-toerana. Satria tsy misy afa-tsy tena iray no ikambanan’ireo tena mpino, ny fiangonana isan-toerana dia solontena, na fanehoana eo amin’ny toerana iray, ny Fiangonana iray manontolo. Ampahan’ilay zava-dehibe iray atao hoe “Fiangonan’Andriamanitra velona” izy. Noho izany, na dia izay foto-kevitra izay fotsiny aza no banjinina, dia tsy tokony hisy ireo fiangonana mahaleotena. Raha ampahany manan’aina amin’io Tenan’i Kristy — izay lehibe io tokoa etỳ an-tany — ny fiangonana isan-toerana, dia tokony hisy firaisana hita maso sy fiombonana amin’ny fanompoana eo amin’ireo solontena isan-toeran’izany tena iray izany. Raha tsy izany, dia foana ny fahamarinana amin’ny maha-iray ny tena, na ara-poto-kevitra, na amin’ny fampiharana izany.

Ny 1 Korintiana 12 dia mampianatra amintsika ny firaisana mahagaga misy eo amin’ny ratsam-batana samihafa momba ny Tenan’i Kristy. “Fa tahaka ny tena iray ihany, anefa maro ny momba ny tena, ary ireo rehetra momba ny tena ireo, na dia maro aza, dia tena iray ihany, dia tahaka izany koa i Kristy” (izany hoe Kristy izy tenany sy ny Egliziny) (and 12). “Fa maro ny momba ny tena, nefa ny tena dia iray ihany. Ary ny maso tsy mahazo manao amin’ny tànana hoe: Tsy mila anao aho; ary indray, ny loha tsy mahazo manao amin’ny tongotra hoe: Tsy mila anareo aho … Fa tamin’ny nanamboaran’Andriamanitra ny tena, dia … mba hifampiahy ny momba ny tena rehetra. Ary raha mijaly ny anankiray amin’ny momba ny tena, dia miara-mijaly avokoa izay rehetra momba ny tena; fa raha omem-boninahitra kosa ny anankiray amin’ny momba ny tena, dia miara-mifaly avokoa izay rehetra momba ny tena. Ary ianareo no tenan’i Kristy, ka samy momba ny tenany avokoa araka ny anjaranareo avy” (and 20, 21, 24-27).

Eo amin’ireo momba ny tena maro sy samihafa, dia misy ny maha-iray tanteraka, ny fiasa mirindra ary ny fifampiankinana tanteraka, toy izany koa no nandaminan’Andriamanitra ny Tena ara-panahin’i Kristy. Toy ny amin’ny momba ny tenan’olombelona, dia tsy misy ny fahaleovantena, fa ny mifanohitra amin’izany, fifampiankinana tanteraka, toy izany koa, tsy mety hisy izany fahaleovantena izany eo amin’ireo ratsam-batan’ny Tenan’i Kristy, raha toa ka miasa araka ny fihevitr’Andriamanitra izy. Tsy misy ratsam-batana iray afaka milaza amin’ny hafa hoe: “Tsy mila anao aho”. Tsy mety hisy ny fizarazarana eo amin’ny Tenan’i Kristy. Ny fiangonana tany Korinto dia fanehoana, tamin’izay fotoana manokana izay, ny Tenan’i Kristy tany Korinto, ary voarafitr’ireo olona tsirairay rantsambatan’ny Tena iray manontolo izy, Eglizy eran-tany an’i Kristy.

Noho izany, raha marina izay voalaza teo aloha momba ny olona tsirairay mandrafitra ny Tenan’i Kristy, tsy hampiharina ve izany foto-kevitra izany mikasika ireo fiangonana isan-toerana, izay tsy inona fa fikambanan’ireo isan’ny Tenan’i Kristy tsirairay, mivory amin’ny toerana iray? Azo antoka fa eny no valiny. Ny fahamarinan’ny maha-iray ny Tenan’i Kristy dia tsy ahazoana manaiky izay fahaleovantena, na ho an’ny isam-batan’olona na iombonana.

· Mihazona ny maha-iray avy amin’ny Fanahy
Tsy vitan’ny hoe iray ihany ny Tena, fa iray ihany koa ny Fanahy, ary mananatra antsika ny Efesiana 4.3-4 mba hazoto “mitana ny firaisana avy amin’ny Fanahy amin’ny fehim-pihavanana. Iray ny tena, ary iray ny Fanahy, dia toy ny niantsoana anareo ho amin’ny fanantenana iray momba ny fiantsoana anareo”. “Fa Fanahy iray ihany no nanaovam-batisa antsika rehetra ho tena iray…ary isika rehetra dia efa nampisotroina ny Fanahy iray” (1 Korintiana 12.13). Ny resahina eto dia ilay firaisana avy amin’Andriamanitra, izay naorin’ny Fanahy Masina tamin’ny Pentekosta, ary iombonan’ny mpino rehetra. Io firaisana io dia naorin’ny Fanahy Masina, ary malina sy mailo mihitsy izy hampiarana sy hitandroana azy, mba hahatanteraka ny planin’Andriamanitra, ary mba ho voninahitry ny Zanany. Tsy azontsika ravana io maha-iray ny Tenan’i Kristy io, izay asan’ny Fanahin’Andriamanitra, satria indray mandeha tsy miverina no nanaovana izany. Ny fijerin’i Kristy ny Egliziny dia iray tsy mivaky, na inona na inona fomba fisehoany amin’ny fizarazarana etỳ an-tany. Nefa mety tsy hahatanteraka ny fanehoana izany firaisana ao amin’ny Fanahy izany isika; izany no amporisihina antsika mba hazoto hitana izany amin’ny fehim-pihavanana.

Nisy olona iray nanoratra hoe: “Ny firaisana avy amin’ny Fanahy dia ilay hery, ilay fitsipika miasa, izay ahazoan’ny mpino miara-mizotra ary mifandray araka ny tokony ho izy noho ny maha-iray ny Tenan’i Kristy. Fanatanterahana ara-panahy io firaisana io izany; ary ny miezaka tanteraka hitandro izany no hihazonantsika ny fifandraisantsika amin’ireo mpino rehetra, araka ny Fanahin’Andriamanitra sy ao amin’ny fahamarinana.

“Raha afaka mivory miaraka amin’ny mpino hafa isika amin’ny anaran’ny Tompo, dia noho ny foto-kevitra momba ny maha-iray ny tena sy maha-iray ny Fanahy ihany. Miezaka ny hitana ny firaisana avy amin’ny Fanahy amin’ny fehim-pihavanana isika, ary amin’izany, dia mitady izay hijanonana ao amin’ny “fiombonan’ny Fanahy Masina”, izay mihazona ny maha-iray ny Tenan’i Kristy.

“Inona ary izany firaisana izany? Io no ilay hery, ilay fitsipika miasa mahatonga ny mpino ho afaka hiara-dàlana amin’ny fifandraisana araka ny firindran’ny Tena, sy amin’ny maha-isan’ny tenan’i Kristy azy.

“Ambonin’izany, io firaisana io dia tena manilika izay mety ho fijerena ny tena manokana. Tsy afaka ny hanana toerana mitokana ao amin’ny tenan’i Kristy ny mpino iray. Raha toa, eo amin’ny toerana iray, voatery ny hijoro irery izy, noho ny fankatoavana ny Tenin’Andriamanitra, ilay fitsipika miasa momba ny firaisana dia mampiombona azy, eo amin’io sehatra io ihany, amin’ireo olona rehetra izay mandeha araka izany fahamarinana izany, na aiza na aiza misy azy eto an-tany. Io fitsipika io ihany koa, izay manilika ny fijerena ny tena manokana, no ampiharina rehefa mivory miaraka amin’ny mpino hafa izy. Mety ho halaim-panahy hanao hetsika mahaleotena, tsy miankina amin’ireo isan’ny tenan’i Kristy hafa, haka fanapahan-kevitra samy irery, tsy mitady izay fiombonana amin’ny mpino sisa. Manilika antsika amin’ny rafitra rehetra ataon’olombelona io foto-kevitra io, nefa mihazona antsika ao amin’ilay firaisana araka ny fihevitr’Andriamanitra!
“… Ampy hivelaran’ny rehetra io firaisana io, satria eo anivony no misy ny mpino rehetra, na akaiky izy na lavitra. Tsy afaka ny hiaraka amin’ny faharatsiana fantatra sy ekena eo anivony izy; ny fanekena ny faharatsiana dia hanapaka ny firaisana avy amin’ny Fanahy. Tsy ny firaisan’ny kristiana ihany, izay ezahan’ny maro tadiavina, matetika amin’ny fandavana ny fahamarinana momba ny maha-iray ny Tenan’i Kristy … Araka an’Andriamanitra, dia i Kristy no mampisy ny firaisana, fa tsy ny firaisana akory no hamatorana an’i Kristy! Farany, tokony hitovy amin’i Kristy ny toetrany, satria maneho ny maha-iray ny Tenany izy; tokony ho masina sy marina izy amin’ny fampiharana izany (Apokalypsy 3.7)” (F.G.Patterson).

Ao amin’ny epistily ho an’ny Korintiana no anehoan’ny Fanahin’Andriamanitra amintsika io firaisana avy amin’Andriamanitra io, amin’ny fampianarana azy sy ny fampiharana izany. Ary tsy ho an’ny fiangonana tao Korinto ihany no nanomezana izany, fa “ho an’ny fiangonana rehetra”. Noho izany, mba hitandroana ny firaisana avy amin’ny Fanahy, dia tokony hitovy, amin’ireo fiangonana rehetra, ny fampianarana sy ny fampiharana izany amin’ny ankapobeny; tokony hifanaiky izy ireo fa miara-mitoetra ao amin’izany firaisana avy amin’Andriamanitra izany. Tsy hiseho izany firaisana avy amin’ny Fanahy izany raha mitoka-monina ireo fiangonana ka manao hetsika mahaleotena, tsy miankina amin’ny sasany. Farany, ny fahamarinana momba ny maha-iray ny Tena sy ny Fanahy dia mitaky ny fahamailon’ny fiangonana mba hitoetra eo amin’io firaisana avy amin’Andriamanitra io, ny fanekeny io firaisana amin’ny hafa io, ny fiezahany hiaina izany andavanandro.

Noho izany, ny foto-kevitra momba ny fiangonana mahaleotena dia manohitra sy mifanohitra tanteraka amin’ny fananarana avy amin’Andriamanitra mba “hitana ny firaisana avy amin’ny Fanahy amin’ny fehim-pihavanana”.

4.2 Ny maha-iray ireo fiangonan’ny Testamenta Vaovao

· Ny fampianaran’ny epistily ho an’ny Korintiana

Ny tena votoatin’ny epistily ho an’ny Korintiana dia ny filaminana ao amin’ny Fiangonana, araka ny efa nomarihintsika tao amin’ny toko faha-3. Afaka mandinika io epistily io izany isika, mba ahafantarana hoe inona no fifandraisana tokony hisy eo amin’ireo fiangonan’ny mpino.

Ao amin’ny toko faha-1 (and 2), no ahitantsika ny foto-kevitra momba ny maha-iray ny fiangonana, ampianarana dieny fiandohan’ny epistily, satria nalefan’i Paoly ho an’ny “fiangonan’Andriamanitra any Korinto…mbamin’izay rehetra miantso ny anaran’i Jesoa Kristy Tompontsika eny amin’ny tany rehetra, dia azy sy antsika” io epistily io. Tsy noheveriny hoe tsy miankina amin’ny fiangonan’ny mpino mivory amin’ny toeran-kafa ny fiangonana tao Korinto, fa ampiarahiny kosa amin’ireo “miantso ny anaran’i Jesoa Kristy”. Ary, ambonin’izany, noheveriny fa ity epistily manan-danja tokoa ity, izay miresaka momba ny filaminana ao amin’ny Fiangonana, dia nosoratana tsy ho an’ny Korintiana ihany, fa koa ho an’ireo rehetra miparitaka eran-tany.

Ao amin’ny toko faha-4 (and 17), dia nomarihin’ny apostoly fa nandefa an’1 Timoty ho any amin’izy ireo izy, “ka izy no hampahatsiaro anareo ny fanaoko ao amin’i Kristy, tahaka ny ampianariko ao amin’ny fiangonana rehetra eny tontolo eny”. Mifampitohy tanteraka ny fandehan’ny apostoly sy ny fampianarany; mitovy ny fomba fitondrany tena sy ny zavatra ampianariny eo amin’ny fiangonana rehetra; nasehony tamin’ireo mpino tamin’izany ny ohatra fampiharana ny firaisana tokony hisy eo amin’ireo fiangonana, amin’ny fampianarana sy amin’ny fampiharana andavanandro.

Raha tohizana ao amin’ny toko faha-7, izay miresaka momba ny fanambadiana, dia hoy ny apostoly ao amin’ny andininy faha-17: “Kanefa aoka ny olona rehetra samy handeha araka izay anjarany nomen’ny Tompo azy sy araka ny niantsoan’Andriamanitra azy avy. Ary izany no andidiako ao amin’ny fiangonana rehetra”. Tokony ho iray ihany ny fampianarana, iray ihany ny fampiharana, eo amin’ny fiangonana rehetra, momba ny fitondrantena amin’ny fifandraisana eo amin’ny fanambadiana.

Ao amin’ny toko faha-11 (and 3-16), ny zavatra noresahina indray dia ny fisaronan-dohan’ny vehivavy rehefa mivavaka na maminany izy. Hoy i Paoly ao amin’ny andininy faha-16: “Fa raha misy olona toa tia ady, dia tsy manana izany fanao izany isika, na ny fiangonan’Andriamanitra”. Momba ny fisaronan-dohan’ny vehivavy, dia mitovy ny fampiharana izany, iray ihany ny fandaminana teo amin’ny fiangonana rehetra.

Ao amin’ny toko faha-14 (and 33), dia manoratra toy izao ny apostoly: “Fa Andriamanitra tsy tompon’ny fikotranana, fa tompon’ny fiadanana, araka ny fanaon’ny fiangonan’ny olona masina rehetra”. Ao amin’ireo fiangonana rehetra, dia tokony hatao “amin’ny fahamendrehana sy filaminana” ny zavatra rehetra, ary amin’ny fiadanana.

Misy fanamarihana hafa koa momba ny firaisana ao amin’ny toko faha-16 (and 1-2): “Ary ny amin’ny famoriam-bola ho an’ny olona masina, dia mba manaova koa ianareo toy izay nasaiko nataon’ny fiangonana any Galatia. Amin’ny andro voalohany isan-kerinandro dia samia manokana ao aminy avy ho rakitra na amin’inona na amin’inona no hanambinana azy”. Na dia mikasika ny zavatra andavanandro toy ny rakitra aza, dia tokony hitovy ny zavatra ataon’ny fiangonana any Galatia sy ny hafa rehetra, ary ny mpino tsirairay dia tokony samy manokana ao aminy avy ho rakitra, arakarak’izay nanambinan’Andriamanitra azy.

Ao amin’ny toko faha-16 (and 19), dia vakiantsika hoe: “Manao veloma anareo ny fiangonana aty Asia”. Mbola hitantsika eto koa ny foto-kevitra iombonana.

Raha manohy ao amin’ny epistily faharoa ho an’ny Korintiana isika, dia hitantsika fa nosoratana ho an’ny “fiangonan’Andriamanitra izay any Korinto mbamin’ny olona masina rehetra eran’i Akaia” izany epistily izany (toko 1 and 1). Eto dia ampiarahan’ny apostoly amin’ny mpino any Korinto ny olona masina rehetra tamin’ny faritra tany Akaia, izay nisy an’i Korinto. Ny fieritreretany azy ireo, dia tsy toy ny fiangonana mahaleotena, fa kosa toy ny fiangonana iray ihany eran’i Akaia iray manontolo.

Ao amin’ny 2 Korintiana 11.28, dia mbola mahita fanehoana hafa koa an’ity firaisana ity isika. Raha miresaka ny làlam-pijaliana iainany isan’andro i Paoly, dia hoy izy: “Afa-tsy ireo zavatra ivelany dia mbola misy koa izay mahazo ahy isan’andro, dia ny fiahiana ny fiangonana rehetra”. Tao am-pon’io mpanompo malalan’Andriamanitra io, dia iray ihany ny fiangonana rehetra, ary niara-notrotroiny izy ireo.

Raha fintinina, ireo tsongandahasoratra rehetra ireo ve tsy manaporofo amintsika fa nampianatra sy nampihatra ny foto-kevitra momba ny maha-iray ny fiangonana ny apostoly, izay nahazo tsindrimandry? Efa minia jamba matoa tsy mahatsikaritra izany amin’ireo andininy vao notanisaintsika ao amin’ireo toko roa ireo.

Noho izany, amin’ireo toko roa ireo, araka ny ambaran’i F.B.Hole, dia hitantsika “voalohany, ny fiangonana eo an-toerana, faritra voalohany hampiharana ny fiombonana, miaraka amin’ireo andraikitra hitandroana ny fifehezana, sy izay mifamatotra amin’izany; manarak’izany, ny fiangonana manodidina ao amin’ny faritra, izay voalohany voakasika raha misy fahalavoana eo amin’ny fiangonana eo amin’ny toerana iray; farany, ny eglizy iray manontolo, na aiza na aiza misy azy, ny faritra farany ahatsapana ny vokatr’izany fahalavoana izany”. Farany, ny fihazonana ny fijoroana vavolombelona iombonana sy iraisana ho an’i Kristy dia andraikitra eo an-toerana aloha, avy eo andraikitra iombonan’ny fiangonana eran’ny faritra iray na tany iray, ary ny fiangonana eran’izao tontolo izao.

· Ireo fiangonana tany Galatia

Hitantsika koa fa ny epistily ho an’ny Galatiana dia tsy nosoratana ho an’ny fiangonana iray, fa ho an’ny “fiangonana rehetra any Galatia”. Ny niheveran’i Paoly ny isanisany amin’izy ireo dia toy ny fanehoana manokana ny fijoroana vavolombelona iray ho an’i Kristy, fijoroana ho vavolombelona izay nezahin’i Satana aodina mba tsy hisy ny fanantenana noho ny filazantsara. Nalefany ho an’ny fiangonana rehetra izany io epistily io.

· Romana 16

Amin’ireo fiarahabana marobe ao amin’io toko io, dia hitantsika ny fifamatorana akaiky misy amin’ireo mpanompon’Andriamanitra tany Gresy sy ny mpino tany Roma. Ary ao amin’ny andininy faha-16 no ahitantsika izao fehezan-teny izao: “Ny fiangonana rehetra an’i Kristy manao veloma anareo”, izay mampiseho ilay fiombonan’ny fiangonana efa hitantsika tao amin’ny epistily ho an’ny Korintiana sy ho an’ny Galatiana.

· Ny bokin’ny Asa

Ao amin’ny toko faha-8 no ahitantsika ny fomba nampidirana ny mpino tany Samaria ho ao amin’ny fiombonan’ny mpino tany Jerosalema, tamin’ny nahatongavan’1 Petera sy Jaona tany, ary tamin’ny nidinan’ny Fanahy Masina tamin’izy ireo, taorian’ny fametrahan-tanan’ny apostoly. Mpirafy hatry ny ela i Jerosalema sy Samaria, ary raha notsofin-drano tsy niaraka sy tsy misy ifandraisana ny mpino tamin’ireo toerana roa ireo, dia ho nihombo hatrany ny fifandrafesany. Tokony nanaiky an’i Jerosalema i Samaria. Tsy misy fahaleovantena azo nekena.

Ao amin’ny toko faha-9 (and 31), taorian’ny fiovam-pon’i Saoly avy any Tarsisy, dia vakiantsika fa: “Dia nanam-piadanana ny fiangonana eran’i Jodia sy Galilia ary Samaria rehetra, sady nandroso tsara sy nandeha tamin’ny fahatahorana ny Tompo sy ny famporisihan’ny Fanahy ka nihamaro”. Tsy mampiseho ilay firaisan’ny fiangonana rehetra niparitaka tany amin’ireo faritra ireo ve izany? Ahoana moa no tsy ho izany, raha tena nandeha tamin’ny fahatahorana ny Tompo, sy tamin’ny famporisihan’ny Fanahy Masina izy ireo?
Raha mamaky ny toko faha-15 indray isika, dia hahita ohatra velona amin’ny fomba fiaraha-mihetsik’ireo fiangonana ao amin’ny Testamenta Vaovao, sy ny nataony raha notandidomin-doza ny firaisana. Nisy tamin’ireo mpino tany Jodia no nanantitra.fa ny mpino avy amin’ny jentilisa dia tokony hoforana ary hitandrina ny lalàn’i Mosesy. Be ny ady hevitra teo amin’izy ireo sy Paoly ary Barnabasy, ary ny niafaran’izany dia nanapa-kevitra izy ireo fa ireo rahalahy roa ireo dia ho any Jerosalema, miaraka amin’ny olona sasany avy any Antiokia, mba hijery ny apostoly sy ireo loholona any hamaha io olana io. Novelabelarina teo imason’ireo rahalahy, nivory hiara-hidinika izany, ilay lohahevitra, ary nazava ny hevitry ny Tompo, na ho an’ny mpino Jiosy, na ho an’ny mpino avy amin’ny jentilisa. Nisy taratasy nosoratana nalefa tamin’ireo rahalahy avy amin’ny jentilisa tany Antiokia, tany Syria ary tany Kilikia, nentin’ireo lehilahy nofidina tamin’ny apostoly, ny loholona, ary ny fiangonana iray manontolo tao Jerosalema. Rehefa novakina tamin’ireo mpino tany Antiokia ilay epistily, “dia nifaly noho ny anatra tsara”  (and 31) izy ireo. Voasoroka ny fisaraham-bazana teo amin’ny fiangonana tamin’ny fiaraha-mikaroka ny sitrapon’Andriamanitra, sy ny hetsika niraisana; ny vokatr’izany, dia fifaliana sy famporisihana.

Tsy azo noeritreretina mihitsy hoe handray ny tsy Jiosy ny tany Antiokia araka ny fahasoavana malalaka nomen’Andriamanitra, ary ho hafa ny fihetsik’i Jerosalema, amin’ny tsy fandraisana azy ireo. Tsy misy resaka fahaleovantena toy izany mihitsy eto. Tsy misy taratra fikorontanana sy fahaleovantena toy izany mihitsy ao amin’ny Soratra Masina iray manontolo; ny mifanohitra amin’izany aza, manantitra ny Fanahy amin’ny fanomezana antsika ireo porofo rehetra mety hisy, ara-poto-pampianarana, miaraka amin’ny fampiharana izany, fa misy ary iray ihany ny Tena etỳ an-tany, ny maha-iray azy no iorenan’ny fitahiana, ary tokony hanaiky izany ny kristiana rehetra.

Ankehitriny, tsy manana ireo apostoly intsony isika, na “Jerosalema” toy na tao amin’ny Asa 15 ; nefa efa mipetraka ny foto-kevi-dehibe, mba harahintsika na inona na inona zava-miseho. Araka io fitsipika io, izay zavatra rehetra miseho eo amin’ny Eglizy iray manontolo dia tokony ho jerena amin’ny fifandinihin-kevitra ataon’ireo rahalahy misolo toerana ireo fiangonana isan-toerana tsirairay, ary izy ireo no hiara-hitady ny làlan-kizorana atoron’ny Tompo amin’ny fivavahana sy ny fiaraha-midinika. Tsy manan-jo hihetsika irery na ireo fiangonana, na ny tsirairay, momba ny zavatra izay mahakasika ny Eglizy iray manontolo. Tokony ho mailo isika mba “hitana ny firaisana avy amin’ny Fanahy amin’ny fehim-pihavanana”, “amin’ny fanetrentena rehetra sy ny fahalemem-panahy, amin’ny fahari-po mifandefitra amin’ny fitiavana”. “Raha tsy misy mpitondra, dia rava ny firenena, fa handry fahizay raha maro ny mpanolo-tsaina” (Ohabolana 11.14).

· Famintinana

Hitantsika amin’izany fa tamin’ny andron’ny Testamenta Vaovao, dia nisy ny fifamatorana tena nampiharina mihitsy teo amin’ireo fiangonana, fifamatorana naorina tamin’ny fahamarinana, namporisihina sy nampaherezin’ny fiasan’ny herin’ny Fanahy Masina. Nisy fikambanan’ny fivorian’ny zanak’Andriamanitra, izay niara-niombona. Hita tao, tsy ny fanekena ny fahamarinana momba ny Tena iray ihany, fa koa ny loharano miboiboika feno fitiavana sy fahalemem-panahy avy amin’ny Fanahy iray. Tsy hita soritra ao amin’ireo fiangonana tao amin’ny Testamenta Vaovao mihitsy ny sombintsombina fahaleovantena, na amin’ny foto-pampianarana, na amin’ny fampiharana izany eo amin’ny fiainana andavanandro, na tsipi-teny kely akory momba ny fampianarana amin’izao fotoana izao, izay milaza fa ny fiangonana isan-toerana dia tsy maintsy mijoro amin’ny heriny irery. Noho izany, io fampianarana momba ny fahaleovantenan’ny fiangonana io koa dia zavatra noforonin’ny olona ka tokony ailika satria tsy avy amin’Andriamanitra.

4.3 Voafehy etỳ an-tany

Ny foto-kevitra momba ny fiaraha-mihetsika dia vokatry ny tenin’ny Tompontsika koa ao amin’ny Matio 18.18: “Na inona na inona fehezinareo etỳ ambonin’ny tany, dia hofehezina any an-danitra; ary na inona na inona vahanareo etỳ ambonin’ny tany, dia hovahana any an-danitra”.

Io hetsika fitondrana  mamehy na mamaha io, izay ankinina amin’ireo mpino mivory amin’ny Anaran’ny Tompo Jesoa Kristy, dia voafehy etỳ an-tany sy any an-danitra, araka ny tenin’ny Tompo. Mariho fa tsy milaza ny Tompo hoe: “Na inona na inona fehezinareo ao amin’ny Eglizy na ao amin’ny Fiangonana dia hofehezina any an-danitra”, fa “ Na inona na inona fehezinareo etỳ ambonin’ny tany, dia hofehezina any an-danitra”. Io fiteny hoe “etỳ an-tany” io dia azo antoka fa milaza zavatra lehibe kokoa noho ny fiangonana eo an-toerana, izay hampiharana ny fifehezana. Ireo tenin’i Kristy ireo dia manambara fa ny hetsika fifehezana nataon’ny fiangonana iray tamin’ny Anaran’ny Tompo, dia mampiditra andraikitra toy izany koa ny fiangonana rehetra etỳ an-tany. Izay nofehezina tao amin’ny fivoriana iray araka ny Teniny dia voafehy etỳ an-tany sy ekena any an-danitra, ka noho izany, dia tsy maintsy eken’ireo fiangonana rehetra. Raha tsy izany, dia mandà ny maha-iray ny Tenan’i Kristy, ka hanao toy ny fiangonana mahaleotena, manohitra ny tenin’ny Tompo izay nilaza fa ny hetsika ataon’ny fiangonana iray dia voafehy etỳ an-tany sy any an-danitra.

Raha toa misy olona iray nesorin’ny fiangonana teo amin’ny toerana iray araka ny Soratra Masina, dia natao ivelan’ny fiombonan’ny Fiangonan’Andriamanitra etỳ an-tany izy, ary tokony ho raisin’ny fiangonana rehetra ho toy ny nesorina, na aiza na aiza misy ireo fiangonana ireo. Araka ny efa notsipihintsika teo aloha, ny fiangonana isan-toerana dia maneho ny Fiangonan’Andriamanitra eran-tany, ary izay ataony dia ho an’ny Eglizy iray manontolo, fa tsy izy irery ihany. Izany fiaraha-mihetsika amin’ny fifehezana izany dia asehon’ny tenin’ny Tompo ao amin’ny Matio 18.18.

Marina tokoa ny nolazain’ny mpanoratra iray hoe: “Ataovy hoe esorinay ny olona iray eto aminay, nefa raisinareo izy any S. ;mazava izany fa tsy manaiky ny eto aminay ho toy ny tena mivory amin’ny anaran’ny Tompo ary mampiasa ny fahefany, ianareo: satria io no fototra iorenan’ny fifehezana. Mihoatra noho izany aza, lavinareo an-kitsirano izao ny maha-iray ny tena. Mazava fa, raha amin’ny fahatokiana an’i Kristy no andraisako anjara amin’ny fanesorana olona iray eto amin’ity toerana ity, dia tsy afaka ny hanana anjara hafa aho any an-toeran-kafa ka hiara-hamaky ny mofo aminy. Tsy hoe tsy mety ho diso akory ny rahalahy mivory amin’ny anaran’ny Tompo, ary mety ho mitombina tanteraka ny fanakianana ataon’izy ireo; nefa raha raisina ao amin’ny fivoriana iray ny olona iray nefa esorina any an-tany hafa, mazava fa nifarana teo ny firaisana sy ny fiombonana amin’ny hetsika. Ahoana no anekeko ny fanesorana olona iray eto sy handraisana azy any S.? Raha iniana atao izany, dia mazava ho azy fa tsy mety. Raha tsy miara-miombona aminy aho eto, nefa miara-miombona aminy any, dia levona ny maha-iray ny tena. Aiza ary ny fahefan’ny Tompo?” (J.N.Darby).

· Ireo hetsika diso

Mety ho diso ny fiangonana iray amin’ny fampiharana ny fifehezana ka mandray fanapahan-kevitra tsy mitombina. Mety ho nailika ny hevitr’Andriamanitra satria ratsy ny toetra ara-panahy, ary mety hilaina ny hanitsy izany hetsika izany. Nefa ny hetsika ataon’ny fiangonana iray, na dia azo kianina aza, dia tokony eken’ny fiangonana hafa aloha. Tsy misy fiangonana manan-jo handà avy hatrany ny fitsarana nataon’ny fiangonana hafa, satria hitany ho tsy mitombina. Mitono-tena ho mahaleotena izany. Ny lazaina hoe zo ananan’ny fiangonana iray hitsara ny zavatra nataon’ny fiangonana hafa, ka hanapa-kevitra ho azy manokana na hanaiky izany izy na tsia, dia tena fandàvana tsotra izao ny fampiharana ny fahamarinana momba ny maha-Iray ny Tena, ary fisehoana mivantana ho mahaleotena.

Heverinay fa ireto tsongandahasoratra ireto, izay nosoratan’ilay mpanompon’Andriamanitra hajaina tokoa, J.N.Darby, dia maneho ny làlan’Andriamanitra, izay tokony arahina mikasika ny fitsaran’ny fiangonana sy ny fifandraisan’ny fiangonana samihafa. “Hitako foana hatramin’izay fa ny fanajana mialoha ny hetsika ataon’ny fiangonana iray dia làlan’ny fahendrena ary ankasitrahan’Andriamanitra…Etỳ am-boalohany aho dia tokony hanaiky ny fitsaran’ny fiangonana iray ary hankatoa izany, na dia hitako fa diso aza. Ny traikefa hitako dia mampiseho fa ny làlan’Andriamanitra dia ny manaja ny fitsaran’ny fiangonan’Andriamanitra iray, nefa kosa afaka tsara manakiana izany fiangonana izany ary manasa azy mba hiverina amin’ny fitsarany” (Letters, boky 2, pejy 475, 156, fanontana tranainy).

“Nefa, raha marina fa ny fiangonana eo an-toerana iray dia mandray tanteraka ny andraikiny, ary ny hetsika ataony, raha avy amin’Andriamanitra, dia mamehy ny fiangonana hafa rehetra amin’ny fanajana ny maha-iray ny tena, tsy midika akory izany fa foana ny hetsika iray tena manan-danja tokoa, izay toa adinon’ny sasany, dia ny hoe ny rahalahy avy any an-toeran-kafa dia afaka maneho ny heviny amin’ireo rahalahy eo an-toerana, mba hiadiana hevitra momba ny zavatra mahakasika ny fivorian’ny mpino, na dia tsy avy eo an-toerana aza izy ireo. Ny manohitra izany dia fandavana mibaribary ny maha-iray ny Tenan’i Kristy.

“Mihoatra noho izany aza, ny toe-tsaina sy ny toe-panahy misy eo amin’ny fiangonana eo an-toerana iray dia mety hampibaribary ny tsy fahalalana, na raha tsy izany, ny hevi-diso momba ny zavatra tokony atao ho voninahitr’i Kristy sy ho an’i Kristy manokana. Mandemy ny saina izany rehetra izany, hany ka tsy misy intsony ny hery ara-panahy hanavahana ny tsara sy ny ratsy. Mety koa, ao amin’ny fiangonana iray, hisy fitsarana an-tendrony, fahamaikamaikana, na toe-tsaina na fitarihan’ny olona iray na maromaro, izay mandiso ny fitsaran’ny fiangonana, ka hamelezany rahalahy iray tsy amim-pahamarinana ary mitondra fahavoazana lehibe ho azy.

“Raha izany no zava-misy, dia fitahiana lehibe ny fisian’ny olona manam-panahy sy hendry avy amin’ny fiangonana hafa mba hidirany an-tsehatra ka hiezahany hamoha ny saina amam-panahin’ny fiangonana; toy izany koa, raha ny fiangonana no niantso azy ireo, na ireo olona izay mahatsiaro ny hasarotry ny olana amin’io fotoana io. Raha izany no zava-misy, ny fidiran’izy ireo an-tsehatra dia raisina sy ekena amin’ny anaran’ny Tompo, fa tsy sanatria fidirana an-keriny akory. Raha tsy izany no atao, dia fiandaniana tsotr’izao amin’ny fahaleovantena ary fandavana ny maha-iray ny Tenan’i Kristy.

“Na izany aza anefa, ireo izay tonga ka manao hetsika toy izany, dia tsy tokony hisaraka amin’ny fiangonana, fa haka ny sain’ny rehetra.

Rehefa nandà ny fanakianana rehetra ny fiangonana iray, ka tsy nanaiky ny fanampiana sy ny fitsaran’ny rahalahy hafa, rehefa tsy misy intsony ny fandeferana azo atao, ny fiangonana hafa izay niara-niombona taminy dia afaka manafoana ilay hetsika diso nataony, ka handray ilay olona nesorina raha diso ny fitsarana azy. Nefa raha tonga amin’ny hetsika fara-tampony toy izany, ny olana indray dia lasa ny fandavana ny fiaraha-miombona amin’ilay fiangonana diso, izay nanapaka ny fiombonany tamin’ny sasany manaiky ny maha-iray ny tena, noho ny fahadisoany. Tsy afaka mandray fepetra toy izany raha tsy malina sy maharitra tsara, mba haneken’ny saina rehetra fa izany fidirana an-tsehatra izany dia avy amin’Andriamanitra.

“Tsipihiko ireo lohahevitra ireo, satria mety hisy fironana handà ny fidirana an-tsehatra ataon’ireo rahalahy avy any an-toeran-kafa, na dia misy aza ny fiombonana amin’izy ireo, ka hametraka ny fahaleovantenan’ny fiangonana isan-toerana amin’ny zavatra ataony. Nefa ny hetsika rehetra, araka ny efa nekeko hatrany am-boalohany, dia tokony ho andraikitr’ilay fiangonana eo an-toerana aloha. “ (Le Messager Evangélique, 1872, pejy 455-456 sy 1955, pejy 21-23).

· Fizorana araka an’Andriamanitra

Mba hamintinana izay heverinay fa fizorana araka an’Andriamanitra, momba ny fampiharana ny andraikitry ny fiangonana amin’ny famehezana sy famahana, toy ny momba ny tranga mety hisy hoe diso ny hetsika natao, dia afaka mametraka ireto fitsipika ireto isika: 

· 1. Raha ny tokony ho izy, izay fehezin’ny fiangonana etỳ an-tany dia fehezin’Andriamanitra koa any an-danitra, araka ny Matio 18: 18. Raha mandà tsy hihaino ny fiangonana izay mihetsika amin’ny anaran’Andriamanitra ny olona iray, dia mampiseho ditra izy, ary toy ny “fanompoan-tsampy” izany (1 Samoela 15.23).

· 2. Tsy maintsy mifanaiky ary manaiky ny Tompo amin’ny fanapahan-kevitry ny fiangonana (Efesiana 5.21). Raha tsy tanteraka ny firaisan-kina momba ny fitsarana ao amin’ny fiangonana eo an-toerana iray, tsy tokony hanery ny sasany hanaiky ny heviny ny antoko iray, na dia efa betsaka aza ny fanamarihana. Amin’ny lafiny iray hafa, raha maro an’isa ireo olona mitovy hevitra ao amin’ny fiangonana iray, dia tokony hanaiky ny fitsarany ny sasany, araka ny Soratra Masina, na dia hitany fa tsy marina aza izany, afa-tsy raha tena zavatra iankinan’aina angaha no voakasika amin’izany.

· 3. Nefa raha mazava fa tsy marina ny fitsaran’ny fiangonana iray, ka hita fa tsy araka ny Soratra Masina, dia tsy afaka ny hino izahay fa ny Mpitsara izao tontolo izao, izay manao ny marina (Genesisy 18.25), dia hangataka amin’ny olona iray mba hilefitra foana eo anoloan’ny zavatra tsy marina sy mifanohitra amin’ny Soratra Masina.

Ny tenin’ny Tompo manao hoe: “Na inona na inona fehezinareo etỳ an-tany, dia hofehezina koa any an-danitra”, dia tsy hoe tsy misy fepetra sy tsy refesi-mandidy akory; tsy tokony ho raisina ho toy ny hoe “ekena any an-danitra” izany akory. Ny fiandrianan’ny lanitra dia tsy afaka hanaiky afa-tsy ny fahamarinana sy izay araka ny Tenin’Andriamanitra sy ny Fanahiny. Ny hetsika nataon’ny fiangonana dia azo raisina ho toy ny nofehezina any an-danitra, nefa raha tsy mifanaraka amin’ny Teny sy ny sitrapon’Andriamanitra izany, dia hametraka zioga mavesatra hitondra alahelo sy fikorontanana, fa tsy fehim-pihavanana hitarika sy hampiray ny fon’ny rehetra, amin’ny fiombonana masina sy feno hafaliana, ary amin’ny fahalalahan’ny Fanahy.

· 4. Raha toa ka diso sy tsy marina ny fitsarana nataon’ny fiangonana iray, dia tokony ny filaminana sy ny fahendrena avy amin’Andriamanitra no ho katsahina. Raha samy manao izay saim-pantany ny tsirairay, dia hisy ny fikorontanana, toy ny tamin’ny andron’ny mpitsara tany Isiraely (Mpitsara 17.6; 21.25), ary ho foana ny fahefana, na ho raisina ho toy ny tsinontsinona. “Fa Andriamanitra tsy tompon’ny fikotranana, fa tompon’ny fiadanana” (1 Korintiana 14.33).

Ny fizorana toy izany, ho an’ireo olona na fiangonana manahy ny tsy fahamarinan’ilay hetsika, dia ny fizaràna amin’ilay fiangonana voakasik’izany ny traikefa ananany, amin’ny fahasoavana, ka hiezaka ny hanoro azy “izay làlana tsara indrindra” (1 Korintiana 12.31). Raha tsotra ny fijerintsika, dia ny voninahitr’Andriamanitra no ho banjinitsika, fa tsy ny fandresen’izay hevitsika manokana. Amin’izany, dia ny foto-kevitra momba ny fahasoavana amin’ny fitondrana no hampiharina amin’ny fiangonana, toy ny hampiharana azy amin’ny isam-batan’olona.
· 5. Ny fiangonana tonga eo amin’izany toerana izany dia tokony ho vonona ny handinika indray ny fitsarany sy ny hetsika nataony, raha toa ka tsy resy lahatra ny amin’izany ireo rahalahy eo an-toerana na any an-kafa, fa avy amin’Andriamanitra sy araka ny Teniny izany. Ny Tenin’Andriamanitra dia ilaina “hanitsiana” toy ny ilàna azy amin’ny zavatra hafa (2 Timoty 3.16). Na ny fiangonana, na ny olona tsirairay, dia tokony hanaiky ny Teny.

· 6. Farany, ny fanekena ny fahefana fara-tampony no tokony hialoha ny fanekena ny fahefana ambaratonga; ary ny antso mba “hihaino izay lazain’ny Fanahy amin’ny fiangonana” (Apokalypsy 2.7,11,17,29) dia tokony hatao ambony noho ny didy hoe “hihaino ny fiangonana” (Matio 18.17). Mifanaraka amin’ilay fitsipika hoe “Andriamanitra no tokony hekena mihoatra noho ny olona” izany (Asa 5.29). Raha mandeha araka ny nahim-pony ny fiangonana iray, na amin’ny tsy fahamarinana, dia manao zavatra “araka ny fanaon’ny olona” izy (1 Korintiana 3.3). Mbola mitoetra ho Lohan’ny Eglizy foana i Kristy, ary tokony hanaiky Azy ny olona rehetra.

· 7. Noho izany, raha miziriziry hitana ny fitsarany izay heverin’ny rahalahy rehetra ho tsy marina sy mifanohitra amin’ny Soratra Masina ny fiangonana iray, ka mandà ny hahitsin’ny Tenin’Andriamanitra, dia mampiseho tsy fankatoavana ny Tompo, izay Lohan’ny Eglizy, izy, ka very ny maha-fiangonana azy. Mety ho tsy maintsy esorina amin’ny fiombonana amin’ny fiangonana hafa izany fiangonana izany, rehefa tsy misy azo atao intsony. Tena tranga fara-tampony io, ary tsy tokony hanapa-kevitra ny hanao izany raha tsy efa tsy nahomby daholo ny ezaka hanarenana azy amin’ny fahasoavana.

Manantena izahay fa izay nolazaina teo ambony dia hanampy ny mpamaky mba hahatakatra mazava kokoa ny hevitr’Andriamanitra momba ny fitsarana ataon’ny fiangonana, sy ny fomba tokony atao mendrika ny fifandraisana amin’ny samy fiangonana, indrindra fa rehefa mitranga ny fahadisoana sy ny olana. Enga anie ka tsy ho tonga amin’ny hetsika fara-tampony isika, na inona izany na inona, ka ho voaharo amin’ny fahaleovantena, na inona na inona fomba fisehoany!
4.4. Ireo fiangonana fito tany Asia

Ireo izay miaro ny foto-kevitra momba ny fahaleovantenan’ireo fiangonana dia miankina foana amin’ny hafatra nomena ireo fiangonana fito tany Asia, izay hitantsika ao amin’ny Apokalypsy 2 sy 3. Marihin’izy ireo fa niresaka tamin’ny fiangonana tsirairay ny Tompo, ary tsy nanome tsiny an’i Efesosy izy noho ny hadisoana sy ny tsy fahamarinana nataon’i Pergamosy na Tyatira, na ny mifamadika amin’izany. Tsoahin’izy ireo amin’izany fa tsy andraikitsika ny zavatra miseho any amin’ireo fiangonana hafa, fa kosa tompon’andraikitra eo anoloan’i Kristy, izay lohany, ny fiangonana tsirairay amin’ny zava-miseho ao aminy. Ndeha ary ho dinihintsika io fampianarana io mba hijerena raha mifanaraka amin’ny tena fahamarinan’ny Soratra Masina izy.

Ndeha ho lazaintsika aloha fa ny bokin’ny Apokalypsy dia tsy manome fampianarana momba ny filaminana ao amin’ny Fiangonana, ary tsy mametraka fitsipika ho an’ny Fiangonana. Tsy izany no tanjon’io boky io. Ny toko telo voalohany dia manome fampianarana ahitam-bokatsoa tokoa momba ny fiangonana, satria, raha ny tena izy, dia manome faminaniana momba ny tantaran’ny tontolo kristiana izy. Nefa tsy maintsy mankany amin’ny bokin’ny Asa sy ny epistilin’i Paoly isika vao mahita toro-làlana feno momba ny Eglizy, ny filaminana tokony hisy ao ary ny fitsipika hitondrantena sy hihetsehana. Efa nojerentsika tao amin’ireo pejy teo aloha izany: na aiza na aiza tsy ahitantsika hoe misy fampianarana na zava-niseho momba ny fanaovana hetsika mahaleotena; ny mifanohitra amin’izany aza, ny hitantsika ao dia ny firaisana sy fandraisana andraikitra ary hetsika iombonana.

· Andraikitra eo an-toerana

Tsy iadian-kevitra fa ny fiangonana tsirairay aloha dia tompon’andraikitra eo anoloan’i Kristy, izay lohany, momba izay zavatra miseho eo aminy. Voalohany, dia andraikitry ny fiangonana isan-toerana ny mitandro ny fahamasinana sy ny filaminana araka ny Teny, eo amin’ny tontolony. Rariny izany raha mahita ny Tompo miresaka mitsitokatokana amin’ireo fiangonana fito any Asia isika, ka mampiseho amin’izy ireo tsirairay izay ankasitrahany, sy izay tsy mifanaraka amin’ny fahamasinany sy ny sitrapony. Nefa ny fahamarinana tanteraka momba io lohahevitra io dia ny hoe tsy mijanona eo amin’ny fiangonana isan-toerana akory ny maha-tompon’andraikitra.

· Andraikitra iombonana

Toy ny maha-misy ny andraikitra eo an-toerana no maha-misy ny andraikitra iombonana mba hihazonana ny fahamarinan’ny Tenin’Andriamanitra. Vokatry ny maha-isan’ny Tenan’i Kristy, izay iray, antsika izany. Ireo fiangonana dia isan’io Tena iray io, ka noho izany, tsy afaka ny hahaleo tena izy eo amin’ny toerana iray. Fanehoana eo amin’io toerana io ny Tenan’i Kristy, izay iray etỳ an-tany, izy, ary izay hahasoa ny Tena iray manontolo no tokony ho vain-dohan-draharaha sy imasoan’ny fiangonana isanisany.

Ndeha hojerentsika ny hafatra nomena ireo fiangonana fito tany Asia. Tsy vitan’ny hoe noraisin’ny Tompo ho tompon’andraikitra tsirairay momba ny toetrany anatiny ny fiangonana isanisany, fa nanampy koa Izy amin’ny fiafaran’ny hafatra tsirairay hoe: “Izay manan-tsofina, dia aoka izy hihaino izay lazain’ny Fanahy amin’ireo fiangonana”. Tsy nilaza izy hoe: “Henoy izay lazain’ny Fanahy aminao”, na “izay lazain’ny Fanahy amin’ny fiangonana (iray)”, fa “izay lazain’ny Fanahy amin’(ireo) fiangonana”. Milaza maro io, ary manondro ny andraikitra iombonana sy ny firaisan’ny fiangonana.

Efesosy dia tokony ho nihaino, tsy izay nolazain’ny Tompo tamin’io fiangonana eo an-toerana io ihany, fa koa izay lazain’ny Fanahy ho an’ireo fiangonana rehetra tany Asia. Toy izany koa ny fiangonana hafa; tokony ho nihaino izay lazain’ny Fanahy amin’ny fiangonana rehetra sy aminy manokana. Tsy tokony tsy hiraharaha ny fiangonana sasany izy, na tsy hiraika amin’izy ireo. Tokony ho samy hahalala ny tsirairay izay lazain’ny Fanahin’Andriamanitra momba ny toetra tsy mendrika na ny faharatsiana ao amin’ny fiangonana tsirairay ary nanana andraikitra iombonana izy ireo tamin’izany.

4.5. Ohatra amin’ny maha-iray tany Isiraely

Ao amin’ny Testamenta Taloha, dia nandray ny firenena tany Isiraely ho toy ny vahoakany Andriamanitra. Izy ireo no nofidiny, Andriamaniny Izy ary nonina teo afovoan’izy ireo. Ao amin’ny Testamenta Vaovao, dia notsoahan’Andriamanitra avy amin’ny firenena rehetra ny Eglizy, ary io no ekeny ho fonenany sy vahoakany. Efa nomarihintsika fa ny firaisana ara-poto-kevitra sy ny fiaraha-mihetsika no nampisongadina ny Eglizy ao amin’ny Testamenta Vaovao. Ho hitantsika koa fa ny foto-kevitra momba ny firaisana no hevitr’Andriamanitra ho an’ny firenena Isiraely, ary notsipihina foana ny maha-iray ireo foko roa ambin’ny folo tany Isiraely ao amin’ny Testamenta Taloha.

Ao amin’ny Testamenta Vaovao, dia lazaina amintsika fa “Izay rehetra voasoratra fahiny dia nosoratana ho fianarantsika”, ary ireo zavatra rehetra nanjo ny Isiraely dia tokony ho fampitandremana ho antsika, ary kisarisary ireo, “aloky ny zava-tsoa ho avy” (Romana 15.4; 1 Korintiana 10.11; Hebreo 10.1). Manan-danja ho antsika tokoa izany ny fanipihina io maha-iray tany Isiraely io. Satria raha iray ny firenena Isiraely, mainka ny tenan’i Kristy (ny fiangonana)! Ary raha ratsy ny fahaleovantena tany Isiraely, mainka ao amin’ny Fiangonan’Andriamanitra!
Ho ohatra momba ny firaisana tany amin’ny firenena Isiraely, dia ndeha hotanisaintsika izay nosoratan’i C.H.Mackintosh, izay mamehy mazava io lohahevitra io:
· “Iray ilay firenena”
“Ireo tanàna sy ireo foko dia tsy nahaleo tena, fa niray tamin’ny fehim-pihavanana masina, dia ny maha-iray ny firenena, firaisana izay nanana ny ivony teo amin’ny toerana nisy ny fanatrehan’Andriamanitra. Ireo mofo roa ambin’ny folo teo ambony latabatra volamena, tao amin’ny fitoerana masina, no kisarisary tsara momba izany maha-iray izany, ary nanaiky izany sy nifaly tamin’izany izay rehetra tena Isiraelita. Ireo vato roa ambin’ny folo tao Jordana, .ny vato roa ambin’ny folo teo amoron’io ony io, . ny vato roa ambin’ny folon’i Elia tao amin’ny tendrombohitra Karmela, dia samy nampiseho daholo io fahamarinana lehibe io: ny firaisana tsy azo ravàna nisy teo amin’ireo foko roa ambin’ny folo tany Isiraely. Nanaiky izany fahamarinana izany ny mpanjaka tsara Hezekia, raha nanome baiko ny hanaovana fanatitra dorana sy fanatitra noho ny ota ho an’i Isiraely iray manontolo izy (2 Tantara 29.24). Ilay mpanjaka mahatoky, Josia, koa, dia nihetsika araka izany fahamarinana izany, raha nandidy ny fanavaozana hatao eo amin’ny tany rehetra izay an’ny zanak’Isiraely izy (2 Tantara 34.33). I Paoly, tamin’ilay teny mahavariana nataony teo imason’ny mpanjaka Agripa, dia mijoro ho vavolombelon’izany fahamarinana izany koa, raha nilaza hoe: “dia ilay fanantenana andrasan’ny firenentsika roa ambin’ny folo, izay mazoto manao fanompoam-pivavahana ho an’Andriamanitra andro aman’alina” (Asa 26.7).
“Raha mijery mialoha ilay ho avy be voninahitra isika, dia hitantsika mamirapiratra amin’ny fahazavana avy any an-danitra koa io fahamarinana io, ao amin’ny toko fahafito ao amin’ny Apokalypsy, izay hanasiana tombokase sy ampitsaharana ireo foko roa ambin’ny folo, nanomezana azy ny fitahiana sy ny voninahitra, miaraka amin’ireo olona betsaka tsy tambo isaina avy amin’ny firenena rehetra. Ary farany, ao amin’ny toko faha-21 ao amin’ny Apokalypsy, dia hitantsika ny anaran’ireo foko roa ambin’ny folo voasoratra eo amin’ny vavahadin’ilay tanàna masina, izay fitoerana  sy ivon’ny voninahitr’Andriamanitra sy ny Zanak’ondry.

“Koa, hatramin’ny latabatra volamena ka mandra-pahatonga any amin’ilay tanàna volamena, izay nidina avy any an-danitra avy teo amin’Andriamanitra, dia misy rojo mahavariana manome porofo mazava momba io fahamarinan-dehibe io, dia ny firaisana tsy azo ravàna misy eo amin’ireo foko roa ambin’ny folo any Isiraely.

“Koa raha misy manontany hoe aiza no mety ahitana izany firaisana izany ary ahoana no nahitan’i Elia, Hezekia, Josia na ny apostoly Paoly izany, dia ho valianay hoe tamin’ny finoana. Rehefa nijery tao anatin’ilay fitoerana masina izy ireo, dia nahita ireo mofo roa ambin’ny folo izay nanambara fa samy manana ny maha-izy azy ny foko tsirairay, nefa kosa iray tanteraka. Tsy misy tsara noho izany; tsy maintsy mitoetra mandrakizay ny fahamarinan’Andriamanitra. Efa hita taloha ny maha-iray an’i Isiraely ary mbola ho hita amin’ny ho avy; ary, na dia mitovy amin’ny maha-iray ny Eglizy amin’ny lafiny ambony indrindra kanefa tsy hita taratra izany ankehitriny, dia matoky ny finoana ary mitazona izany fahamarinana izany ka manambara izany eo anoloan’izay firehin-kevitra rehetra manohitra an’izany.” (Momba ny Deoteronomia, pejy 129, 130 ao amin’ny boky faharoa).

· Tany Jeriko
Tamin’ny nanotan’i Akana tany Jeriko, dia hitantsika ny namehezan’Andriamanitra an’i Isiraely, miainga avy amin’ny firaisam-pirenena. Rehefa nanota i Akana, izay avy amin’ny fokon’ny Joda ka naka tamin’ ny zavatra efa voaozona tao Jeriko, dia tezitra tamin’i Isiraely i Jehovah ka namela azy ho resy an’ady tany Ay. Raha nanontany an’i Jehovah momba izany i Josoa, dia hoy Izy namaly: “Efa nanota ny Isiraely ka nivadika ny fanekeko … fa efa naka tamin’ny zavatra voaozona izy” (Josoa 7.11).

Tsy i Akana irery, na ny fianakaviany ihany, na ny foko nisy azy, no voakasik’izany faharatsiana izany, fa i Isiraely iray manontolo. Noraisin’Andriamanitra ho tompon’andraikitra i Isiraely iray manontolo, satria firenena iray ihany ireo foko rehetra. Aminy, ny firenena iray manontolo dia mitovy manoloana ny fahotan’i Akana, ary naloto noho izany. Tsy ny fianakavian’i Akana na ny firenena Joda no voaloto sy natao tompon’andraikitra, fa Isiraely iray manontolo. Noho izany, “dia nitora-bato azy ny Isiraely rehetra” (Josoa 7.25) ary nanaisotra ny ratsy. Izay vao nitony ny fahatezeran’i Jehovah ka niaraka tamin’i Isiraely indray Izy.

Izany foto-kevitra izany koa no ampiharina amin’ny Fiangonan’Andriamanitra sy ireo fiangonana isan-toerana ankehitriny. Raha nisy nanota tao amin’ny fiangonana iray, dia voaloto ny fiangonana iray manontolo ka andraikiny ny mijery izany, raha tsy izany, tsy afaka ny hiaraka amin’io fiangonana io Andriamanitra. Toy izany koa, raha leferina ao amin’ny fiangonana iray ny faharatsiana, dia miara-voaloto aminy noho io faharatsiana io ny fiangonana rehetra miombona aminy, ka tokony hitsara izany. Iray ny Fiangonana, toy ny maha-iray an’i Isiraely, ary misy andraikitra mifandraika amin’izany. Tsy miova mihitsy ireo fitsipik’Andriamanitra, koa ny lesona nomena an’i Isiraely tany Jeriko dia lesona koa ho an’ny Fiangonana, ary hamarinin’ny Testamenta Vaovao izany.

· Ny faharatsiana tao amin’ny tanàna iray
Ao amin’ny Deoteronomia 13.13-16, dia misy toro-làlana nomena ny Isiraely amin’ny fomba hijereny ny tsaho momba ny fanompoan-tsampy tao amin’ny iray amin’ireo tanànany. Tsy maintsy atao ny fanadihadiana, ary raha mitombina ilay tsaho ka marina ny zava-niseho, dia tsy maintsy haringana ny mponin’io tanàna io ka potehina tanteraka ilay tanàna. Tsy nisy fanamarihana azo atao amin’izany mihitsy; ohatra, ny mponina tany atsimon’i Isiraely tsy afaka niteny hoe: “Mila mikarakara izay faharatsiana any avaratra any ve isika, na any amin’itsy tanàna itsy na arỳ? Tsy misy faharatsiana toy izany ampianarina eto amintsika. Samy tompon’andraikitra amin’ny fihazonana ny fahamarinana ny tanàna tsirairay eo amin’ny faritra iadidiany. Raharaha eo an-toerana izany; tsy mahatsiaro ho tokony hitsabaka amin’ny raharahany izahay”, etsetra.

Ny fitenenana toy izany dia fandavana ny maha-iray an’i Isiraely. Nisy fahavetavetana tao amin’ny tanàna iray tao Isiraely, koa raha misy tanàna iray hafa any Isiraely, dia heverina fa tao amin’ireo mponina ao aminy koa ny faharatsiana. Ambonin’izany, ny didy mazava nataon’Andriamanitra dia hoe: “Raha mandre teny ianao…dia diniho sy fotory ary adino tsara”, etsetra; koa noho izany, sady noho ny maha-iray ny firenena, sy noho ny didy mazava nataon’Andriamanitra, dia tsy maintsy nanadihady momba ilay faharatsiana izay reny izy ireo, ka handray fepetra noho izany. Nasaina namotopototra izy ireo raha “natao teo aminao izany fahavetavetana izany” (and 15). Tsy faharatsiana tao an-tanàna iray voatondro izany, fa faharatsiana tany Isiraely, “teo aminao”. Araka ny fihevitr’Andriamanitra, ny faharatsiana eo amin’ny tanàna iray dia tokony tsy ho nahatafandry mandry an’i Isiraely iray manontolo.

Raha toa samy nanao hetsika mahaleotena ny foko rehetra, dia azon’ny mpisoronabe natao ny naka ny mofo roa amin’ny folo teo ambony latabatra volamena ka nametrapetraka azy teny rehetra teny, satria amin’izay fotoana izay, dia rava ny maha-iray an’i Isiraely. Nefa tsy nisy fahaleovantena toy izany azo nekena tany Isiraely, ary tsy izany koa no hevitr’Andriamanitra momba ny fiangonana.

Noho izany, na ny fampianarana nomena an’i Isiraely aza dia manipika tsara ny foto-kevitra momba ny maha-iray, ny andraikitra sy ny hetsika iombonana; mifandray amin’ny hitantsika ao amin’ny Testamenta Vaovao izany ho toy ny làlan’Andriamanitra ho an’ny Eglizy sy ny fifandraisan’ny fiangonana.

4.6. Fitadiavana sy fetran’ny fampiharana ny fiombonana

Efa navoitrantsika ny firaisana nisy teo amin’ireo fiangonana ao amin’ny Testamenta Vaovao, amin’ny foto-pampianarana sy amin’ny fampiharana, ary hitantsika fa tsy misy mihitsy andininy ao amin’ny Soratra Masina manipy teny momba ny foto-kevitra fahaleovantenan’ny fiangonana. Zava-misy ny firaisan’ny fiangonana, fahamarinana izay asehon’ny Tenin’Andriamanitra.

Indraindray antsoina hoe “fikambanana fiombonana” ny fikambanan’ny fiangonana izay manaiky fa voafatotry ny fahamarinan’ny Teny, mitandro ny andraikitra iombonana, miara-mizotra amin’ny fampiharana ny fiombonana sy ny fifampiankinana ary miezaka hankatoa ireo fitsipika avy amin’Andriamanitra ireo.

Raha tamin’ny voalohany, io fikambanana io dia nahafaoka ireo olona masina rehetra izay tsy nesorina noho ny fifehezana ara-tSoratra Masina, amin’izao vanim-potoana misy ny faharavana sy fikorontanana eo amin’ny tontolo kristiana izao, ny fikambanana fiombonan’ny fiangonana, amin’ny fampiharana azy, dia voafetra ho eo amin’ireo fiangonana mankatoa ny fahamarinan’Andriamanitra momba ny Fiangonany. Raha mandidy ny olona masina ny Soratra masina mba hizotra tsirairay amin’ny làlana nolazaina teo aloha, ny vokatr’izany dia hisy fikambanana fiombonana eo amin’io toerana io, ary mivelatra amin’ireo rehetra any an-toeran-kafa izay mizotra amin’izany làlana izany koa.

· Ny ilàna ny filaminana sy ny fifehezana

Tena ilaina tokoa ny mitady amim-pahamalinana ireo fetran’ny fampiharana ny fiombonana (ary tokony ekena ny fifehezana vokatr’izany raha tsy te-ho tafiditra amin’ny fahadisoana te-hahaleo tena isika). Raha tsy izany, ahoana no fomba hitandroana ny filaminana sy ny fifehezana ao amin’ny Fiangonana, araka ny nametrahana azy ho an’ny tranon’Andriamanitra, toro-làlana izay nasaina nolazain’ny apostoly Paoly? Ny foto-kevitra mahatonga antsika hanaiky ny fikambanan’ny mpino mivory satria misaraka amin’ny ratsy eo amin’ny toerana iray, dia mahatonga antsika koa hanaiky fikambanan’ny mpino lehibe kokoa noho izany, izay mivory any an-toeran-kafa mifototra amin’izany ihany — fikambanan’ny fivoriana maro.

Ny loza mananontanona dia ny famoronana vondrona mitambatra izay hanana foibe fitondrana. Amin’ny lafiny ilany koa, raha mifanaiky ireo fikambanana, dia tsy tokony noho ny fiaraha-manaiky foto-kevitra iray manokana na fanambaram-pinoana iray. Tokony hitady izay hiaraha-mizotra fotsiny izy ireo, amin’ny fankatoavana ny Tenin’Andriamanitra. Io firaisana miteraka fiombonana iainana io, izay vokatry ny Fanahin’Andriamanitra amin’ny fankatoavana ny Soratra Masina, sy amin’ny fahasoavana, no hany làlana ahatonga ireny fikambanana ireny ho fanehoana mivantana ny Tenan’i Kristy eo afovoan’ny faharavana. Na ekena izany maha-iray izany, na ekena ny fisian’ny fiangonana mahaleo tena, nefa amin’izay dia lavina ny fahamarinan’ny maha-iray ny tena izay misy ny mpino rehetra. Ny amin’ny fahaleovantena, dia marina tokoa ny voalazan’ny olona iray hoe: “Ny foto-kevitra momba ny fahaleovantenan’ny fiangonana dia mitarika ho amin’ny baranahiny, izay mamela ny tsirairay hanao ny sitrapony ka tsy manaitra ny feon’ny fieritreretan’ny tsirairay”.

· Fiombonana tsy misy fanavakavahana

Betsaka ny olona manohitra mafy io hevitra momba ny fikambanana fiombonana io, ary lazainy amin’izany fa fampianarana mpanavakavaka io, izay tsy avy amin’Andriamanitra. Nefa raha toa ka ekena ny maha-isan’ny Tenan’i Kristy ireo kristiana, na aiza na aiza misy azy ireo, ka raisina ao amin’ny fiombonana izy ireo raha tsy misy sakana ara-tSoratra Masina, raha tsy maka anarana mpanavakavaka izy ka tsy manaraka fampianarana manokana mampiavaka azy, fa raha toa kosa ka mivory amin’ny anaran’i Kristy irery izy ireo, dia tsy antoko na sekta izany fikambanana izany, na dia mandà ny fahaleovantena sy manaiky ny fikambanana fiombonana izay hiarahany aza izy ireo.

Hoy i F.W.Grant raha nanoratra momba izany: “Arakaraky ny hitarainantsika sy handavantsika ny fanavakavahana misy no ahavoatery antsika hanaiky ny Tenan’i Kristy na aiza na aiza afaka manao izany, ary tsara izany. Ary io fikambanana fiombonana io, na dia tsy ny tena aza, dia mahatonga antsika hanaiky ny maha-iray ny tena amin’ny fahamarinana sy ny fahamasinana, araka izay mety isian’izany amin’izao faharavan’ny Eglizy izao. Raha tiana ny olon’i Kristy — raha misokatra ho azy ireo ny varavarana nefa mitandro ny fahamarinana sy ny fahamasinana — dia tsy mpanavakavaka izany fikambanana izany, fandàvana ny fanavakavahana aza izany raha ny marimarina kokoa, fa ny fiangonana tsy manaiky hiditra ao kosa no tena mpanavakavaka”.

Tokony hanaiky ny Tenan’i Kristy iray manontolo isika, fa tsy ny fikambanan’ny mpino izay tsy araka ny Soratra Masina. Mba hitsimbinana ny Tenan’i Kristy, dia tsy ekentsika ireo anaram-piangonana, satria tsy avy amin’Andriamanitra izany nefa, noho io fitsimbinana io ihany, dia tsy maintsy manaiky  fikambanana fiombonana tsy manavakavaka isika. Amin’ny lafiny iray, dia manana ny toerany eo amin’ny Latabatry ny Tompo daholo ny mpino tsirairay, nefa mety hisy tranga tsy ahafahany hipetraka amin’io toerana io: mety hanakana azy amin’izany ny fitondrantenany, ny fikambanana idirany na ny toe-panahiny, satria latabatr’Ilay Masina sy Marina io.

Ny fiarahana mamaky ny mofo eo amin’ny Latabatry ny Tompo no fanehoana fara-tampony ny fiombonana, ary ny fiombonana dia midika ho fitovian’ny zavatra mahasoa sy fomba fitsara. Rehefa tsy misy ireo zavatra ireo, dia tsy hisy ny tena fiombonana marina. Tsy afaka ny hiombona amin’ireo olona manohitra sy miady amin’ny foto-kevitra nomen’Andriamanitra antsika mba hitondrana antsika isika. Ny fiangonana eo amin’ny toerana iray dia tsy afaka ny hanitatra ny fiombonany amin’ny fiangonana any an-toeran-kafa raha tsy mikatsaka ny tombontsoany koa ireo ary miasa araka ny andraikitra nomen’ny Tenin’Andriamanitra azy, mizotra amin’ny fahamasinana, fahamarinana ary firaisana.

Efa noresahanay io fahamarinana momba ny fikambanana fiombonana io ary niaro izany izahay satria foto-kevitra araka ny Soratra Masina izany. Amin’alahelo tokoa no anekenay fa ny olona nitady hiaro izany foto-kevitra izany sy hampihatra azy dia nanao fahadisoana lehibe ka nivaky ho fikambanana maromaro samihafa; mitarika fanetrentena sy fifonana eo anatrehan’Andriamanitra izany. Nefa tsy midika izany fa diso io foto-kevitra momba ny fikambanana fiombonana io. Ny tsy nahatanterahan’ny olombelona mihazona ny fahamarinana araka an’Andriamanitra, dia tsy mampiova ny fitsipika araka an’Andriamanitra akory ary tsy manala tsiny antsika raha tsy miaro sy tsy mampihatra izany isika. Raha ny marimarina kokoa, dia antony tokony hanetrentsika tena eo imason’Andriamanitra izany, amin’ny firaisantsika antoka amin’ny faharavana sy ny tsy fahombiazana nataon’ireo raintsika sy nataontsika koa; tokony hanosika antsika hitady ny tavany izany mba ahazoana ny fahasoavana sy ny hery hihazonana ny Teniny ka handeha amin’ny fahitsiana.

Ireo izay manandratra avo ny fahaleovantena sy mihevitra fa ny fampianarana ny firaisan’ny fiangonana no mampisy fitsitokotoana, dia tsy nahomby koa, ary ratsy kokoa aza no nataon’izy ireo. Efa hita mazava ireo vokatra mamoafady entin’ny fahaleovantena.

4.7. Fihazonana ny maha-iray ary ny fampiharana izany
Ny fahamarinana momba ny maha-tena iray ny mpino rehetra io, sy ny Fanahy iray izay namorona io firaisan’ny Fanahy avy amin’Andriamanitra io, dia midika fa misy fifandraisana anehoana ny maha-iray eo amin’ireo fiangonana isan-toerana. Fifandraisana avoitran’ny Tenin’Andriamanitra ireo, araka ny efa hitantsika, ary ireo irery ihany no araka ny Soratra Masina. Ao amin’ny epistily voalohany ho an’ny Korintiana, izay nosoratana ho an’ireo rehetra izay “miantso ny anaran’i Jesoa Kristy Tompontsika eny amin’ny tany rehetra” (1.2), dia hoy ny apostoly: “Ary mananatra anareo aho, ry rahalahy, amin’ny anaran’i Jesoa Kristy Tompontsika, mba hiray teny ianareo rehetra, ka tsy hisy fisarahana eo aminareo, fa mba ho tafakambana tsara ianareo hiray saina sy hevitra” (1.10).

Miasa mandrakariva i Satana hitady izay handravana ny fampiharana io firaisana amin’ny saina sy io fiombonana feno fifaliana eo amin’ny samy mpino io sy ny fiangonana, mba hampanjakana ny fahaleovantena sy ny fisaraham-bazana eo amin’ny vahoakan’Andriamanitra. Izany no hananarana antsika mba hazoto ny “hitana ny firaisana avy amin’ny Fanahy amin’ny fehim-pihavanana” (Efesiana 4.3). Tsy maintsy miezaka tsara isika hiasa hahatanteraka ny firaisana sy ny fiombonana eo amin’ny mpino, eo amin’ireo fiangonana isan-toerana sy eo amin’ireo fiangonana any an-toeran-kafa, na izany faritra na izany firenena. Ndeha hojerentsika izao ny zavatra sasantsasany manampy amin’ny fanamafisana sy fihazonana eo amin’ny fiainana andavanandro izany firaisan’ny fiangonan’ny mpino izany.

· Ohatra avy ao amin’ny Soratra Masina

Ndeha arahina fotsiny ny modely aseho amin’ny fitantaran’i Paoly ny Eglizy tamin’ny andron’ny apostoly. Ny fanaovam-beloma mamarana ny epistily nosoratan’i Paoly, Petera ary Jaona, dia alefa, amin’ny alàlan’ny apostoly, avy amin’ireo mpino rehetra eo amin’ny fiangonana iray ho an’ireo mpino rehetra any amin’ilay fiangonana anoratana (na ilay olona anoratana). Nanoratra ny veloma avy amin’ireo fiangonana rehetra any Asia ho an’ny Korintiana i Paoly, veloma avy amin’i Akoila sy Prisila mbamin’ny fiangonana izay ao an-tranony tany Efesosy (1 Korintiana 16.19).

Nambaran’ny apostoly Paoly an’ireo mpino tany Roma koa ny nataon’ny mpino tany Makedonia sy Akaia ho an’ireo malahelo any Jerosalema (Romana 15.26). Ary notairiny koa ny zotom-pon’ireo Korintiana sy ny olona masina rehetra tany Akaia raha niresaka ireo fiangonana tany Makedonia izy, izay namory vola ho an’ireo olona masina tany Jodia, tamin’ny fahafoizan-tena sy fanoloran-tena (2 Korintiana 8.1-5). Nolazainy tamin’ireo mpino tany Korinto ny varavarana nisokatra malalaka ho azy tany Efesosy hitoriana ny filazantsara, sy ny hamaroan’ny mpanohitra tao (1 Korintiana 16.9). Aoka ho marihintsika koa fa nangataka tamin’ny fiangonana tao Kolosia izy mba hamakiana ny taratasy nalefany ho azy ireo any amin’ny fiangonan’ny Laodikiana koa, ary hamakian’izy ireo toy izany koa ny taratasy avy any Laodikia (Kolosiana 4.16).

Tao amin’ny tantaran’ny Eglizy tany am-boalohany izay taterin’ny Soratra Masina ho antsika, dia aoka ho marihintsika ny fomba nampiasain’ireo apostoly, sy Titosy, Timoty, Apolosy, ary ireo mpanompon’ny Tompo hafa koa, tamin’ny famangiany ireo fiangonana, ary, tamin’izany, ny nitondrany ny vaovao mahafaly na mampalahelo ho an’ireo mino, ary izany no nampiharany ny fifamatorana eo amin’ny samy fiangonana. “Nitety ny tany rehetra” 1 Petera; nitantara tamin’ny fiangonana tany Antiokia kosa i Paoly sy Barnabasy momba izay rehetra nataon’Andriamanitra tamin’izy ireo nandritra ny diany voalohany ho iraka hitory ny filazantsara, ahoana ny fomba nivohàn’ny varavaram-pinoana ho an’ny jentilisa sy ny niforonan’ny fiangonana vaovao (Asa 9.32; 14.26,27).Tatỳ aoriana, rehefa nalefan’ireo rahalahy tany Antiokia ho any Jerosalema izy ireo, dia nandalo tany Foinika sy Samaria, “nilaza ny niovan’ny jentilisa fo; dia nampifaly ny rahalahy rehetra indrindra izy”. Rehefa tonga tany Jerosalema koa izy ireo, dia nanao toy izany (Asa 15.2-4).

Ireo ohatra notanisaina ireo, izay notsoahana avy ao amin’ny tantaran’ny Eglizy tamin’ny andron’ny apostoly araka ny hitateran’ny Tenin’Andriamanitra azy amintsika, dia maneho ny fiaraha-miaina, ny fifankatiavana avy amin’Andriamanitra sy ny tombontsoa iombonana nanetsika ireo fiangonana sy ny Eglizy iray manontolo. Fanehoana ny fampiharana ny fahamarinan’ny tena iray izany. Ny mpino sy ny fiangonana dia voasarika sy nifamatotra tamin’ny fiainana ny fitiavana, ny fiombonana sy ny firaisana, ny fifampiarahabana amin’ny fitiavana, ny famangian’ny mpanompon’Any Tompo mitety fiangonana, ary ny fifanakalozana vaovao momba ny toetry ny tsirairay sy ny asa ataon’izy ireo.

Enga anie ka hanao toy izany koa ny vahoakan’Andriamanitra amin’izao andro izao; enga anie ka mba hisy ny fifampiarahabana am-pitiavana sy ny fifamangiana eo amin’ireo fiangonana. Enga anie ka hiezaka am-paharetana ireo mpanompon’Andriamanitra sy ireo rahalahy isan-toerana mba hifamangy, hanao fanompoana amin’ny fivoriana ary hampahafantatra ny mpino ny asa, ny fifaliana, ny alahelo sy ny zavatra ilain’ireo fiangonana tsirairay. Aoka isika hahatsapa sy hizara izany hafaliana na enta-mavesatra izany ary hifampivavaka. Ny asan’ireo nanolo-tena ho an’ny Tompo ka mitetỳ ireo fiangonana mba hitory ny Teny, dia asa tena manan-danja tokoa ary ilaina mba hihazonana ny firaisana sy hamelombelomana ny fiombonana amin’ny samy fiangonana. Mety ho ampiasain’i Satana koa anefa ireny hamafazana fisaraham-bazana. Koa tokony hitandrina izy ireo.

· Fivoriana fianarana ny Teny

Ny fikarakarana fihaonana sy fivoriana manokana hianarana sy handinihina ny Teny, ny vavaka, izay hanasana ireo fiangonana manodidina na avy lavitra, dia tena manampy tokoa hamelombelomana ny fifankatiavana, ny fiombonana ary ny firaisana eo amin’ny samy fiangonana. Ireny fivoriana ireny dia mitarika ny mpino hifanatona kokoa, ary manome hafaliana, hery ary zotom-po nohavaozina hanao ny asan’ny Tompo. Voavelombelona ao amin’ny vavaka ny fo, amin’ny alàlan’ny toriteny sy ny fifanakalozan-kevitra ara-panahy amin’ny mpino hafa ny fo; koa mahazo hery bebe kokoa ary velombelona ny fiangonana, indrindra fa ireo vitsy an’isa. Mahazo famporisihina koa ireo mpino mitoka-monina. Voatana tsara kokoa ny maha-iray ny fampianarana sy ny fampiharana izany amin’ireo fandinihina sy fiaraha-miady hevitra, ary mafimafy koka ny fifamatorana eo amin’ny samy fiangonana.

Tokony amporisihina ireo fiangonana hanao fivoriana manokana na fivoriana fohy hianarana, na atao amin’ny andro maromaro mifanesy, araka izay azo atao. Matetika dia nararaotina ny andro tsy fiasana mba hanaovana fivoriana toy izany, ary lehibe tokoa ny fitahiana azon’ny mpino tamin’izany.

· Taratasy sy gazety isam-potoana

Raha tsy mora ny maneho ny fiaraha-miombon’ny tsirairay sy ny mamangy ny mpino sy ny fiangonana noho ny halavirana, ny tsy fisian’ny fotoana na ny tsy fahafahana manao izany, dia azo atao ny mandefa taratasy maneho ny fiombonana ara-pirahalahiana sy ny fifamporisihina, ary manampy be tokoa amin’ny fampivelarana ny fampiharana ny firaisana izany, ireo tombontsoa iombonana sy ny fiombonana amin’ny samy mpino. Izany koa no antony hanontana sy hamoahana ireny gazetỳ miseho isam-potoana ireny, izay mamelabelatra momba ny Teny na lohahevitra mahakasika ny mpino sy ny fiangonana, na ny eo an-toerana, na ny any an-tany hafa.

· Fiforonan’ny fiangonana vaovao

Rehefa misy fivorian’ny mpino hiforona amin’ny toerana iray, dia tsara raha katsahina izay iombonana amin’ny fiangonana manodidina, na fara-faharatsiny ny fiangonana akaiky indrindra an’io toerana io. Manampy ny fampiharana ny firaisana izany, ny fiaraha-mifaly, ary misoroka ny toe-tsaina mahaleo tena. Koa, raha voalamina araka ny Teny ny zavatra rehetra, dia afaka mampahafantatra amin’ny sasany ny fiforonan’io fiangonana vaovao io ireo fiangonana tranainy manodidina, ka hangataka azy ireo mba hiombona aminy sy hitrotro azy am-bavaka. Ny fiangonana iray na maro akaiky indrindra dia tokony haneho ny fiaraha-miombona amin’io fivoriana vaovao io raha vao manomboka mijoro ho vavolombelon’ny Tompo izy amin’ny fanekena ny fanorenana fa iray ihany ny tena, ary tokony hanampy azy hitohy hizotra amin’izany làlana izany, amin’ny famangiana indraindray hanaovana fanompoana.

Rehefa miasa miombona amin’ny fiangonana hafa ilay vaovao, dia mianatra mampihatra ny atao hoe fahamarinana momba ny maha-iray ny tena sy ny maha-iray ny Fanahy; dieny am-boalohany, dia aseho azy fa tsy mahaleo tena izy ka tsy afaka tsy hiraharaha ny fivoriana any an-toeran-kafa.

Momba izany indrindra, dia tianay ny hisintona ny mpamaky handinika ity fahamarinana nolazain’i J.N.Darby ity: “Mazava fa raha misy roa na telo mivory, dia efa fiangonana izy ireo, ka raha mivory araka ny Teny izy ireo, dia fiangonan’Andriamanitra io … Nefa raha efa misy ny fiangonana toy izany, ka misy hafa koa miorina noho ny nahim-pon’ny olona fotsiny, ka tsy misy fifandraisana amin’ilay voalohany, dia ilay voalohany ihany no azo ekena ho fiangonan’Andriamanitra,ara-moraly sy eo imason’Andriamanitra, ary ilay faharoa kosa dia tsy manana izany toetra izany mihitsy, satria miorina tsy miankina amin’ny maha-iray ny tena”.

Noho izany, rehefa mamorona fiangonana vaovao isika, dia tokony ho azo antoka fa tsy hetsika mahaleo tena izany, fa fepetra noraisina mifanaraka amin’ny maha-iray ny tenan’i Kristy. Mazava fa raha misy fiangonana tsy maintsy ailika sy esorina amin’ny fiombonana amin’ny fiangonana sasany toy ny trano misy habokana, satria miziriziry amin’ny làlan’ny faharatsiana izy ary mandeha amin’ny nahim-pony, dia tsy azo raisina ho toy ny fiangonana mivory miorina amin’ny Soratra Masina intsony izany fiangonana izany. Ny fanorenana fivoriana vaovao eo amin’izany toerana izany dia tsy fanehoana fahaleovan-tena, fa atao araka ny fahamasinana sy ny fahamarinana momba ny tranon’Andriamanitra, izay mitaky ny fisarahana amin’ny ratsy (2 Korintiana 6: 17; 2 Timoty 2: 20-21).. Ny filazana, toy ny ataon’ny sasany, hoe tsy misy andininy ao amin’ny Teny izay manamarina ny fanesorana ny fiangonana iray tsy ho ao amin’ny fiombonana, dia filazana fa tsy misy andininy mitaky ny fisarahana amin’ny ratsy.

· Taratasy fanolorana

Ny Asa 18.27, Romana 16.1; 2 Korintiana 3.1 ary Kolosiana 4.10 dia mampiseho amintsika fa teo amin’ireo kristiana voalohany, dia fomba ny manome taratasy fanolorana ireo mpino mandeha any amin’ny fiangonana tsy mahalala azy ireo, ary nangataka izany koa tamin’ireo vahiny tonga niombona taminy izy ireo. Ny taratasy toy izany dia nanaporofo fa tena mpino marina ilay olona, ary mpivavaka izy amin’ny fiainany andavanandro. Fomba tsara izany hanolorana mpino iray amin’ny fiangonana ary ahazoana antoka mba handraisany azy tsara. Aro fanina tsy handraisana olona misandoka ho rahalahy koa izany. Manampy ny fivelaran’ny fifampitokisana sy ny fiombonana eo amin’ny samy fiangonana izany, ary manan-toerana lehibe tokoa hihazonana ny filaminana araka an’Andriamanitra sy ny firaisana. Ilay taratasy dia tokony ho avy amin’ny fiangonana iray ka halefa ho an’ilay fiangonana mandray ilay olona.

Tokony hitandrina mba tsy hanadino io taratasy io rehefa mankany amin’ny fiangonana tsy mahafantatra ny tena. Nefa mazava, araka ny 2 Korintiana 3.1, fa ny taratasy fanolorana toy izany dia tsy takiana amin’ny olona izay efa fantatry ny maro ao amin’ny fiangonana.

Enga anie ny Tompo hanampy antsika mba hizorantsika amin’ny tena firaisana satria isan’ny tenan’i Kristy isika, sy hihazonantsika ny “firaisana avy amin’ny Fanahy amin’ny fehim-pihavanana”, na amin’ny maha-olon-tsotra antsika, na amin’ny maha-fiangonana antsika. Enga anie izany fifandraisana marina sy araka ny Soratra Masina izany, eo amin’ny maha-iray antsika, ny andraikitra iombonana sy ny fiombonana, mba ho votazona lalandava eo amin’ny samy fiangonana.

Tamin’ireo toko teo aloha, dia niezaka indrindra isika hijery ny Eglizy araka ny nanorenan’Andriamanitra azy tany am-boalohany, ary hianatra ao amin’ny Soratra Masina ny amin’ny toetrany, ny filaminana tokony hisy eo aminy, ny fomba tokony hiainany araka ny fihevitr’Andriamanitra. Efa hitantsika ny toetrany amin’ny maha-eran’izao tontolo izao azy, sy ny toetrany amin’ny fisehoany eo amin’ny toerana iray, ary efa nasongandintsika ny zavatra tokony hampiavaka ny fiangonan’ny mpino mivory araka ny Soratra Masina, eo amin’ny toerana iray sy amin’ny fifandraisany amin’ny fiangonana sasany. Efa nomarihintsika tetsy sy teroa fa nanalavitra tokoa ilay modely tany am-boalohany momba ny Eglizy naorin’Andriamanitra tamin’ny fiandohana ny tontolo kristiana , ary nolazaintsika matetika fa ireo mitonona ho Eglizy etỳ an-tany (izay misy ireo olona rehetra mihambo ivelany ny hiaro ny anaran’i Kristy) dia ao anaty faharavana amin’ny ankapobeny, mikororosy fahana sy mikorontana. Ndeha hojerentsika izao ny Eglizy amin’ny andron’ny faharavana sy ny làlnna nosoritan’Andriamanitra ho an’ny mpino eo afovoan’izany faharavana izany.

Efa nambara tao amin’ny Testamenta Vaovao io faharavan’ny Eglizy io sy ny fiatahany amin’ny Tenin’Andriamanitra, ary efa nanomboka tamin’ny andron’ny apostoly izany. Tsy misy fanafany io ary mbola hihombo ihany mandra-pampiakatry ny Tompo any an-danitra ireo izay tena mino, dia ny vadiny, ka handoavan’ny vavany ny eglizy sandoka, sy hanamelohany azy (jereo Matio 25.10-12; Apokalypsy 3.16; 18.1-10; 19.11-21).

Araka ny Soratra Masina , dia tsy misy fanantenana momba ny hiverenan’ny Eglizy indray etỳ an-tany amin’ny toetrany taloha, izay nisy ny fahadiovana, ny firaisana sy ny hery ara-panahy niainany tamin’ny Pentekosta. Ny mifanohitra amin’izany aza, ho tonga amin’ny fara-tampon’ny fandavana ny fivavahana marina sy ny fanompoan-tsampy izy, miaraka amin’i Babylona lehibe sy ny antikristy (Apokalypsy 17 sy 2 Tesaloniana 2.1-12). Ny mety hataon’ny mpino mahitsy fo sy resy lahatra amin’ny andron’ny faharavana izany, dia tsy ny mitady izay hamerenana indray ny Fiangonana ho toy ny tamin’ny andron’ny Pentekosta, fa kosa ny hiaiky amin’alahelo sy amin’ny fanetrentena eo imason’Andriamanitra io toetran’ny Eglizy io, izay tena feno faharavana sy mampalahelo tokoa (ary isika rehetra dia isan’io Eglizy io), ka hiady amin’ny zotom-po ho an’ny finoana amin’ny fahamasinana sy amin’ny fitiavana.

1.1 Ireo toro-làlana ao amin’ny 2 Timoty 2

Na dia mitombo toy inona aza ny faharavana ao amin’ny Eglizy, dia tsy tokony hanary toky ireo olona izay te-hanao ny sitrapon’Andriamanitra sy hankatoa ny Teniny. Andriamanitra, raha namela ny Eglizy tamin’ny andron’ny apostoly hanomboka hikororosy fahana sy hikorontana, dia nanome antsika fahazavana sy toro-làlana ampy manoloana izany toe-javatra izany mba ahazoantsika mahatsikaritra ny làlany amin’ny andron’ny faharavana. Ny epistily faharoa ho an’ny Tesaloniana, ny epistily faharoa nosoratan’1 Petera, ny epistily telo nosoratan’i Jaona sy ny epistily nosoratan’i Joda dia samy manome toro-làlana sy fanampiana hiatrehana ny andron’ny fahaosana sy ny fiodinana amin’ny fivavahana marina. Ankoatr’ireo epistily voalaza ireo, dia misy didy manokana sy mazava ho an’izao androntsika izao, ao amin’ny epistily faharoa ho an’1 Timoty izay miresaka manokana io faharavana sy ny fara-andron’ny Eglizy io. Ao amin’io epistily io dia ahitantsika ny fahazavana avy amin’Andriamanitra mamirapiratra ao anatin’ny fahamaizinana sy ny fikorontanana tsy mitsaha-mitombo eo amin’ny tontolo kristiana, ary izany dia manoro ny fanahy sanganehana ny làlana nosoritan’Andriamanitra eo afovoan’ny faharavana.

Ao amin’ny epistily voalohany ho an’i Timoty dia ahitantsika ny filaminana tokony hanjaka ao amin’ny Fiangonana, ary ny fomba fitondrantena ao an-tranon’Andriamanitra izay Fiangonan’Andriamanitra velona. Ny epistily faharoa ho an’1 Timoty dia nosoratana raha efa tafiditra tao amin’ilay nojerena ivelany hoe tranon’Andriamanitra ny fikorontanana sy ny faharatsiana, ary tsy nisy fahefana afaka nikarakara izany. Ao amin’io epistily io no ampianaran’ny apostoly Paoly an’i Timoty ny làlan-kizorana sy ny tokony atao manoloana izany fikorontanana, faharatsiana sy fialàna amin’ny Tenin’Andriamanitra izany.

Tamin’ny nanoratana ny epistily voalohany ho an’i Timoty, dia mbola tranon’Andriamanitra ny Eglizy, fa tamin’ny nanoratana ny faharoa kosa, dia efa lasa tranobe nisy fanaka homem-boninahitra sy fanaka halam-baraka ny Eglizy. Noho izany, dia tsy maintsy nanadio tena ka nisaraka tamin’ireny fanaka halam-baraka ireny raha te-ho tonga fanaka homem-boninahitra, mahasoa ny Tompo. Izany no làlana atoron’ny apostoly ao amin’io taratasy farany ho an’1 Timoty io.

Io epistily io dia miresaka ny tranobe misy fanaka homem-boninahitra sy halam-baraka, ary manoro mazava ny làlana asain'Andriamanitra izoran’ny fanahy mahatoky sy tia Azy (2 Timoty 2.19-26). Voasoratra taloha kely ny fampijaliana ny apostoly io epistily io, ary io no farany amin’ireo epistily efatra ambin’ny folo nomen’ny apostoly Paoly antsika, raha notsindrian’ny Fanahin’Andriamanitra izy; hitantsika ao, indrindra fa ao amin’ireo andininy notanisaintsika teo ambony ireo, ny toro-làlana farany nomen’Andriamanitra momba ny fahamarinana mikasika ny Eglizy na ny fiombonana ao amin’ny Fiangonana, araka ny nampitan’ilay apostoly voantso manokana hanao izany, azy tamintsika. 

Noho izany, manan-danja lehibe tokoa io tsongandahasoratra ao amin’ny Soratra Masina io ho antsika ary mitaky ny fandinihintsika manokana. Ireo andininy ireo dia manome antsika ny toro-làlana sy ny didin’Andriamanitra momba ny làlana tokony hizoran’ny mpino tsirairay raha mikorontana ny Eglizy, tonga amin’ny faharavana, ary miodina amin’ny tena fivavahana marina.

· Ny fanorenana mafy

Alohan’ny hanoroana amin’ny mpino izay mitady ny làla-marina tokony hizorany araka an’Andriamanitra mba ahafantarany izay tokony ataony amin’ny vaninandro ratsy, dia manambara ny fanorenana mafy ataon’Andriamanitra aloha ny apostoly Paoly. “Kanefa ny fanorenana mafy nataon’Andriamanitra dia miorina tsara sady manana izao tombo-kase izao: ‘Ny Tompo mahalala ny azy’, ary koa ‘Aoka ny olona rehetra izay manonona ny anaran’ny Tompo hiala amin’ny ratsy” (and 19). Ny nitonona ho Eglizy dia ratsy toetra tokoa tamin’ny andro nanoratan’i Paoly. Nihataka tamin’ny làlan’ny finoana ny fiangonana; nisy nanao fampianaran-diso sy namadika ny finoan’ny sasany, toa an’i Hymeneo sy Fileto, izay resahin’ny apostoly ao amin’ny andininy faha-17 sy 18.

Hatraiza hatraiza dia nipoitra ny hetsika sy ny fampianarana ratsy, ary niharatsy hatrany izany. Nefa teo anoloan’izany loharanom-pikorontanana sy hakiviana izany, dia misy teny manome hery sy fampiononana ho antsika: “Kanefa ny fanorenana mafy izay ataon’Andriamanitra dia miorina tsara”. Eo anoloan’ny fiodinana amin’ny finoana marina izay mahatonga fikorontanana, dia mitodika any amin’ny zavatra tsy miova sy maharitra mandrakizay izy: ny fanorenana mafy nataon’Andriamanitra. Izay naorin’Andriamanitra dia mitoetra ho fanorenana tsy azo hetsiketsehina sy mahatoky. Tsy mahomby foana ny olombelona amin’izay rehetra ankinina aminy, fa izay avy amin’Andriamanitra kosa dia mitoetra, ary miankina am-piadanana amin’io fanorenana io ny mpino, na inona na inona halehiben’ny faharavan’izay manonona ny anaran’i Kristy.

Talohan’izany, dia efa nanoratra tamin’ny Korintiana i Paoly hoe: “Fa tsy misy mahay manao fanorenana hafa afa-tsy izay natao, dia Jesoa Kristy” (1 Korintiana 3.11). Izy, izay Zanak’Andriamanitra velona mandrakizay ary Zanak’olona, no io fanorenana mahatoky io, ilay vatolampy hanorenana ny tena Eglizy marina, ary “ny vavahadin’ny fiainan-tsy hita tsy haharesy azy” (Matio 16: 16-18). Kristy no vato fehizoro nolazain’i Isaia tamin’ny faminaniany hoe: “Indro, Izaho efa nametraka vato ao Ziona, dia vato voazaha toetra, vato tsara izay fehizoro voaorina ho fanorenana mafy” (Isaia 28.16).

Eto amin’ity epistily faharoa ho an’1 Timoty ity, dia tsy voalaza ny atao hoe fanorenana. Ninia namela voambolana ankapobeny ny Fanahin’Andriamanitra. Azo antoka anefa fa Jesoa Kristy no ambara eto, ary miaraka Aminy, dia ireo zavatra rehetra nomen’Andriamanitra antsika tamin’ny alàlany, izay tsy hiova sy hitoetra mandrakizay. Famporisihina lehibe tokoa izany ho antsika amin’ny andron’ny fiodinana izay hikikisan’ireo olon-dratsy ny fanorenana ny finoana sy hamotehany azy! “Fa na firy na firy ny teny fikasan’Andriamanitra, dia ao aminy ny ‘eny’, ary amin’ny alàlany koa ny ‘Amena’ “ (2 Korintiana 1.20). Kristy sy ny teny fampanantenany dia fanorenana mafy azon’ny mpino hitokiana.

Amin’ireo fitahiana maro sy mahagaga azontsika hantenaina ao amin’i Kristy, dia misy telo tokony ho marihina manokana:
· 1. Ny fanatrehan’i Kristy lalandava ny olony, amin’ny fahafenoany tanteraka, dia tena ampy tokoa. “Indro, Izaho momba anareo mandrakariva ambara-pahatongan’ny fahataperan’izao tontolo izao” (Matio 28.20). “Fa na aiza na aiza no hiangonan’ny roa na telo amin’ny anarako, dia ao afovoany Aho” (Matio 18.20). Marina tokoa fa tena teny fampanantenana sarobidy izany amin’ny andron’ny faharavana.

· 2. Azon’ny mpino antoka fa mitoetra mandrakariva ao aminy ny Fanahy Masina. “Ary Izaho hangataka amin’ny Ray, ary Izy hanome anareo Mpananatra hafa mba ho eo aminareo mandrakizay…mitoetra eo aminareo Izy, ary ho ao anatinareo” (Jaona 14.16-17).

· 3. Manana ny Tenin’Andriamanitra isika. “Ny lanitra sy ny tany ho levona, fa ny teniko tsy mba ho levona” (Matio 24.35)

Toy inona ny famporisihina sy ny fanampiana hitan’ny mpino, amin’ny andron’ny faharavana, amin’ny fanatrehan’ny Zanak’Andriamanitra, ny Fanahin’Andriamanitra, ary ny Tenin’Andriamanitra azy mandrakariva. Toy izany koa, ireo sisa tavela jiosy dia namporisihina tamin’ny andron’i Hagay: “Fa Izaho no momba anareo, hoy Jehovah Tompon’ny maro, araka ny teny fanekena nataoko taminareo, fony nivoaka avy tany Egypta ianareo, ary ny Fanahiko dia mbola mitoetra ao aminareo ihany; koa aza matahotra ianareo” (Hagay 2.4-5).

· Ny tombo-kase

Napetaka tamin’ny fanorenana mafy nataon’Andriamanitra ny tombo-kase misy lafiny mikasika an'Andriamanitra ary misy lafiny ho an’ny olombelona: “manana izao tombo-kase izao: ‘Ny Tompo mahalala ny azy’ “. Io no lafiny mikasika an’Andriamanitra. Eo amin’ny fikorontanana sy ny fahantran’ny tontolo kristiana, dia hitan’ny Tompo, ary fantany, ny olona tsirairay manana fifandraisana velona Aminy ary azy marina. Tsy fantatsika ny mpino rehetra, na dia hoe amin’ny toerana iray voatondro mazava aza; ny Tompo anefa mahalala azy ireo. Io fahafantarany izay azy io no loharano azontsika ianteherana mandrakariva amin’izao faharavan’ny Eglizy izao.

Ny fizotran’ireo olona sasany mitonona ho kristiana dia tsy azo ahafantarana mihitsy na tena misy zavatra marina mifandraika amin’izay asehony na tsia. Tokony ho avela eo amin’ny Tompo ny olona toy izany, fa Izy no mahalala ny azy, ary hasehony amin’ny fotoany ireo izay tena azy marina sy ireo izay tsy azy.

Ankoatr’izany, ny tena mpino mahatoky ao amin’ny Tompo, dia matetika tsy azon’ny olona tsara, hosoram-potaka sy enjehin’izao tontolo izao na ireo olon’izao tontolo izao milaza ho kristiana, satria tsy manaraka izao tontolo izao sy ny eglizy mitonona ho kristiana izy, amin’izay fitondrantenany tsy ara-dalàna. Ny hevitra asehon’ny olona iray momba ny fitondram-pivavahana dia mety hitsaràna sy hanosoram-potaka azy; mety ho irery izy, ary mety tebahin’ny vondrona kristiana. Fantatry ny Tompo ny olony tsirairay, ny tsirairay amin’ireo tranga misy eo amin’ny fiainany: io fahazoana antoka io dia tena famporisihina sy hery manohana. Izy no mahalala antsika, na dia mametra-panontaniana momba antsika aza ny sasany.

Fa misy koa lafiny iray hafa amin’ny tombo-kasen’Andriamanitra, dia ny andraikitry ny olombelona. “‘Aoka ny olona rehetra izay manonona ny anaran’ny Tompo hiala amin’ny ratsy” (2 Timoty 2.19). Izay manonona rehetra ny anaran’ny Tompo sy milaza azy ho kristiana dia tsy maintsy manaraka ny Tompo amin’ny làlan’ny fahamarinana ka miala amin’izay mety ho faharatsiana rehetra. Raha manonona ny anaran’ny Tompo ny olona iray, dia tsy maintsy araka ny fahamasinan’io anarana io no izorany ary tsy hampifangaro izany amin’ny tsy fahamarinana na faharatsiana izy, na inona na inona endrik’izany. Amin’ny maha-Tompo azy, dia mitaky fankatoavana sy fanekena ny fahefany i Kristy.

Ny fialàna amin’ny ratsy dia voatsipika foana ao anaty Baiboly. Naroso ho laharam-pahamehana izany amin’ny andron’ny faharavana, ho toy ny zavatra voalohany indrindra ilain’ny fanahy matahotra an’Andriamanitra . Raha izany no atao, dia manome porofo hita maso ny asan’ilay toetra avy amin’Andriamanitra izay mankahala ny ratsy, tia ny tsara ary maniry hankatoa ny Tompo sy hanome voninahitra Azy. “Mitsahara, fa aza manao ny ratsy; mianara hanao ny tsara” (Isaia 1.16-17). Izany mandrakariva ny fandaminan’Andriamanitra. Ny dingana voalohany, dia ny miala amin’ny ratsy; avy eo, hampianatra ny sitrapony Andriamanitra ary hanoro ny dingana manaraka.

Izay rehetra tsy manaiky ny sitrapon’Andriamanitra dia tsy fahamarinana avokoa. Mety ho hevitra manokana na fitondram-pivavahana no tsy fahamarinana ho an’ny olona iray, ary tokony hialàny izany. Indraindray, dia mety tena hahafinaritra ny fon’ny olombelona ny tsy fahamarinana, nefa raha mifanohitra amin’ny sitrapon’Andriamanitra izay efa nambarany izany, ka mifanohitra amin’ny Teniny, dia faharatsiana ka tokony hialàna.

Ny trano lehibe
“Fa ao an-trano lehibe, tsy dia fanaka volamena sy volafotsy ihany no ao, fa fanaka hazo sy tany koa, ny sasany homem-boninahitra, ary ny sasany halam-baraka” (and 20). Eto ny apostoly dia mampiasa ny kisarisary momba ny tranobe iray, izay misy fanaka homem-boninahitra sy fanaka halam-baraka. Kisarisary momba ny toetran’ny tontolo kristiana izany, tamin’ny andro nanoratan’i Paoly ity epistily ity. Tsy azo nolazaina intsony hoe “tranon’Andriamanitra … ny fiangonan’Andriamanitra velona, sady andry sy fiorenan’ny fahamarinana”, toy ny tamin’ny epistily voalohany nosoratan’n’i Paoly ho an’i Timoty (3.15). Tamin’izany fotoana izany, dia nampiseho ny fahamarinana teo imason’izao tontolo izao ny Eglizy, toy ny andry, fa taorian’izany kosa, dia nisy olona nanao fampianaran-diso teo anivony; nisy tsy mpino tafiditra tao, ary be ny fikorontanana, ny fifangaroana sy ny faharatsiana teo amin’ny nitonona ho tranon’Andriamanitra.

Ilay nilaza azy ho tranon’Andriamanitra, dia vetivetỳ dia nitovy tamin’ny zavatra hita teo amin’ny olombelona: tranobe izay hifangaroan’ny fanaka. Tsy nanana intsony ilay tombo-kase manokana avy amin’Andriamanitra izay mahatonga azy ho tranon’Andriamanitra izy, dia ny fahamasinana sy ny fahamarinana. Very ny toetrany masina sy marina. Izany no toetry ny Eglizy nilaza ho kristiana tamin’ny fiafaran’ny fiainan’i Paoly, ary mbola nitohy sy niha-ratsy tanteraka io toe-javatra io hatramin’izay, hany ka ankehitriny, mihoatra noho izay efa nisy hatrizay, dia tena tranobe misy fanaka mifangaro, ny sasany homem-boninahitra ary ny sasany halam-baraka, ny tontolo kristiana.

Ny fanaka volamena sy volafotsy dia fanaka madio mahasoa ny tranon’Andriamanitra. Fahiny, dia nalain’i Nebokadnezara ireo fanaka volamena sy volafotsy tao amin’ny tempoly tany Jerosalema ka nafindrany tany Babylona (Daniela 5.2-3) . Tsy azo natao tao an-tranon’Andriamanitra ny fanaka hazo sy tany. Ao amin’ny Romana 9.21-23 no hianarantsika fa ny fanaka halam-baraka dia “fanaky ny fahatezerana voavoatra ho simbana” ary ny fanaka homem-boninahitra dia “fanaky ny famindrampo, izay namboariny rahateo hahazo voninahitra”. Noho izany, amin’ny ankapobeny, dia maneho ny tena kristiana ny fanaka volamena sy volafotsy; fanaka homem-boninahitra ireo, “fanaky ny famindrampo”, fa ny fanaka hazo sy tany kosa dia kisarisarin’ireo olona tsy niova fo ao amin’ny Eglizy, “fanaky ny fahatezerana voavoatra ho simbana”.

Nefa ny fanaka volamena natao homem-boninahitra dia mety hampiasaina ‘halam-baraka”, toy ny nataon’i Belsatzara raha nampiasa ny fanaka masin’ny tempoly izy hihinana ny fanatitra ho an’ny sampy nataony. Toy izany koa, ao amin’ny trano lehiben’ny fivavahana kristiana, izay misy ny olona oharina amin’ny fanaka, ny tena mpino marina iray dia mety hanao zavatra manala-baraka ny Tompo na hiaraka amin’ny fanaka halam-baraka, ka ho tonga fanaka halam-baraka koa. Tsy afaka ny hanaiky ny fanompoana ataon’ny olona miaraka amin’ny ratsy ny Tompo; noho izany, ny fisarahana amin’ny fanaka halam-baraka dia napetraka ho fepetra tsy azo ihodinana ao amin’ny andininy faha-21, raha te-ho fanaka homem-boninahitra.

Izany no sary omen’Andriamanitra momba ny tontolo kristiana, amin’ny fifangaroana maloto eo amin’ireo voavonjy sy ireo very, ireo tena mino sy ireo misandoka ho izany. Izany no toetrany amin’ny andron’ny faharavana. Ny fikambanan’izay mitonona ho kristiana dia toy ny tranobe ifangaroan’ireo fanaka. Isan’izany ny kristiana tsirairay, na manao ahona na manao ahoana hitsim-pony sy zavatra manetsika azy eo anoloan’ny Tompo, satria ilay tranobe dia misy izay rehetra mitonona ho kristiana. Nefa ny mpino mahitsy fo sy mahatoky dia asaina hanadio tena manokana, hiala amin’ireo fanaka halam-baraka rehetra ao an-trano, na dia tsy afaka ny hivoaka mihitsy an’io trano io aza izy.

· Manadio tena

“Koa raha misy olona manadio ny tenany ho afaka amin’ireny, dia ho fanaka homem-boninahitra izy, efa nohamasinina ka mahasoa ho an’ny Tompo, voavoatra ho amin’ny asa tsara rehetra” (and 21). Rehefa very eo amin’ny tontolo kristiana izany marika avy amin’Andriamanitra nomeny ny Fiangonana tamin’ny nanorenany azy izany, dia misy antso maika ho amin’ny fahatokiana sy ny fandraisan’andraikitry ny tsirairay mba hiala amin’izay rehetra mifanohitra amin’ny voninahitr’i Kristy. Ho an’ny olona tsirairay no ifantohan’ny antso eto, mba hanadiovany tena hisaraka amin’ireo fanaka halam-baraka.

Misy olona te-ho fanaka homem-boninahitra sy mahasoa ny Tompo ve? Tokony hiala izy, mba tsy handotoany tena, amin’izay diso, lo sy mifanohitra amin’ny Tenin’Andriamanitra. Tsy afaka ny sady hiaraka amin’ireo manala baraka an’i Kristy, mandà ny maha-Andriamanitra azy na ny tena maha-olombelona azy, manaraka foto-pampianarana ratsy hafa, na manaiky ny faharatsiana amin’ny fiainana andavanandro, nefa koa, mitady ny hanome voninahitra ny Tompo amin’ny fizorany manokana ka ho tonga fanaka homem-boninahitra hahasoa ny Tompo. Tsy misy mpino tena afaka manompo marina ny Tompo raha miaraka amin’ny ratsy izy na manaiky fitondram-pivavahana na fikambanana manaiky ny ratsy na mampiditra ny tsy mpino. Tokony ho fanaka madio ny olona alohan’ny ilàn’ny Tompo azy, ary ny fepetra ilaina mba ho tonga fanaka nohamasinina, mahasoa sy vonona ho amin’ny fanompoana ny Tompo, dia voalaza mazava tsara eto fa ny fisarahana amin’ny fanaka halàm-baraka.

Raha misy fiangonana iray mandà tsy hanadio tena amin’ny fanesorana ny ratsy eo aminy, toy ny nandidiana tao amin’ny 1 Korintiana 5, ny mpino mahatoky kosa, rehefa ampy ny fampitandremana nataony sy ny faharetany, dia tsy maintsy manadio tena amin’ny fialàna ao. Tsy afaka ny hiombona amin’ny ratsy nefa ho fanaka madio. “Ny masirasira kely dia mahazo ny vongana rehetra”. “Aoka ny olona rehetra izay manonona ny anaran’ny Tompo hiala amin’ny ratsy”. Rehefa tafasaraka amin’ny ratsy ianao vao mahalala ny atao hoe fahamasinan’Andriamanitra, ny zony amintsika, sy ny tsy ahafahan’ny toetrany hiaraka amin’ny faharatsiana.

Marina fa matetika no voakina sy melohina ireo izay mitady ny hankatoa ny didin’Andriamanitra mba hisaraka amin’ny fanaka halam-baraka, ny faharatsiana, sy izay rehetra manohitra ny Tenin’Andriamanitra. Toy ny tamin’ny andron’i Isaia, dia toy izany koa ny amin’izao fotoana izao: “Fa tafintohina teny an-kahalalahana ny fahamarinana…eny, tsy eo ny fahamarinana; ary izay mifady ny ratsy dia hoatra ny manolo-tena hobaboin’ny sasany” (Isaia 59.14-15). Vidina lafo tokoa izany fisarahana noho ny amin’Andriamanitra izany, nefa mitondra harena be koa. Tsy maintsy zakaina ny fahoriana noho ny fisarahana sy ny fahafaham-baraka miaraka amin’izany, raha te-hanao ny sitrapon’Andriamanitra tokoa, ka ho tonga fanaka hahasoa amin’ny fanompoana ny Tompo. Avy eo, dia tsy maintsy mianatra fa “ny manaraka no tsara noho ny fanatitra, ary ny mihaino no tsara noho ny saboran’ondrilahy” (1 Samoela 15.22). Handray fitahiana feno harena sy hery vaovao ho azy manokana ny fanahy mankatoa. Mety hisy angamba olona sasany hanantitra ny firaisan’ny Fiangonana ka handefitra amin’ny faharatsiana mba tsy hamotehana io firaisana io sy tsy hahatonga fisaraham-bazana, nefa ny hevitra toy izany dia melohina sy ailik’ireo teny hentitra nataon’ny apostoly hoe: “Aoka izy hanadio ny tenany ho afaka amin’ireny”.

Rehefa mahazo vahana ao anatin’ny Eglizy ny tsy fahombiazana sy ny faharatsiana, ny zavatra atahorana dia ny faniriana haneho amin’ny ivelany fa misy ny firaisana, ary ho resy lahatra ny mpino izay mahatoky indrindra ka aleony manaiky ny faharatsiana sy miombona aminy, toy izay hanapaka izany firaisana izany. Nefa ny 2 Timoty 2 dia mametraka tsara ny fitsipika momba ny tokony hahatoky ny tsirairay sy ny andraikiny manokana hisaraka amin’ny ratsy, ary io fitsipika io dia natao ho ambonin’ny zava-drehetra. Tsy tokony hokatsahina na oviana na oviana ny firaisana raha hanimba ny fahamarinana sy ny fahitsiana, satria mifanohitra amin’ny toetran’Andriamanitra izay fahazavana izany. Amin’ny andron’ny faharavana, dia manipika ny fisarahana amin’ny ratsy ny Teny, toy izay ny fanehoana firaisana ivelany.

Misy mampianatra sy miaro ny hevitra hoe tokony hijanona ao amin’ny eglizy na ny fiangonana (na dia tsy milamina aza ny zavatra atao ao na mifanohitra amin’ny Tenin’Andriamanitra), ary miezaka ny hanao izay soa azo atao mba hanatsarana ny zava-misy, na amin’ny fijoroana ho vavolombelon’ny Tompo ao. Araka ny Soratra Masina izay efa hitantsika, dia tokony hazava amin’ireo mpamaky fa diso tokoa izany fampianarana izany ary mifanohitra amin’ny fitsipik’Andriamanitra. Tsy afaka ny ho tonga fanaka nohamasinina, mahasoa ny Tompo ary voavoatra ho amin’ny asa tsara rehetra raha tsy efa nisaraka tamin’ny fanaka halam-baraka. Amin’izay vao afaka mitoetra eo am-pelatanan’ny Tompo mba ho fitahiana ho an’ny olony. Tsy maintsy efa tafavoaka ny honahona aloha vao afaka manampy izay mbola ao.

Tamin’ny andro ratsy niainan’i Jeremia, dia hoy Andriamanitra taminy: “Raha hiverina ianao, dia horaisiko indray, ka dia hitsangana eo anatrehako ianao; ary raha manavaka ny zava-tsoa hiala amin’ny zava-poana ianao, dia ho solom-bavako; hanatona anao indray ireny; fa tsy ianao no hanatona azy” (Jeremia 15.19). Nankafy ny Tenin’Andriamanitra tao am-pony i Jeremia ka nanao hoe: “Izaho tsy nipetraka na nifaly teo amin’ny fivorian’ny mpikorana, nitoetra irery aho noho ny fihazonan’ny tananao ahy” (Jeremia 15.16-17). Noho izany, afaka nampiasa azy Andriamanitra mba hanavahana ny fanahy sarobidy hiala amin’ny faharatsiana tany Isiraely ary nandray azy ho solom-bavany hanambara ny Teniny. Nefa tsy tokony niverina tamin’izay efa nialàny izy. “Hanatona anao indray ireny”.

Ao amin’ny 2 Korintiana 6.14-18 dia misy didy henjana koa. “Aza mety hasiana zioga tsy antonona anareo hikambanana amin’ny tsy mino. Fa inona no iraisan’ny fahamarinana sy ny fahotana? Ary inona no iombonan’ny mazava sy ny maizina? ... Koa mivoaha eo aminy ianareo, ka misaraha aminy, hoy Jehovah, ary aza manendry izay zavatra tsy madio; ary Izaho dia handray anareo. Ary ho Rainareo Aho, ary ianareo ho zanako lahy sy ho zanako vavy, hoy Jehovah Tsitoha”  Enga anie ny mpamaky tsirairay mba hitandrina izany teny fananarana sy fampaherezana izany, ka hahatoky ho an’i Kristy eo afovoan’ny faharatsian’ny tontolo kristiana.

· Fitondranten’ny tsirairay
“Fa mandosira ny filàn’ny tanora fanahy; ary miezaha mitady fahamarinana, finoana, fitiavana, fihavanana amin’izay miantso ny Tompo amin’ny fo madio” (2 Timoty 2.22). Efa hitantsika tamin’ireo andininy teo aloha fa ilaina ny misaraka amin’ny fanaka halam-baraka ao amin’ilay tranoben’ny tontolo kristiana, raha te-ho fanaka nohamasinina ary voavoatra ho an’ny asa tsara rehetra. Izao indray ny apostoly dia mampitandrina antsika amin’ny loza mety hiseho raha variana be loatra amin’ny faharatsiana manodidina antsika isika sy ny tsy maintsy hialana amin’izany. Hanarina ny mpino eto momba ny fitondrantenany manokana sy ny fahasoavana tokony hokatsahiny amin’ny maha-fanaka voatokana azy. Tsy ny lafiny ratsy amin’ny fisarahana amin’ny faharatsiana ihany no tokony ho heverintsika, fa tokony hijery ny lafitsarany koa isika: mitady ny fahamarinana, ny finoana, ny fitiavana, ny fihavanana amin’ireo mpino hafa manana hevitra mitovy amin’izany.

Raha miala amin’ny faharatsiana amin’ny fitondrana ara-pivavahana ao amin’ny Eglizy ny mpino, dia manan-danja tokoa ny fitandremany ny fitondrantenany ka hiambenany mba hizorana araka ny fahamarinana sy ny ohatra nomen’i Kristy. Tsy misy dikany ny fiaikena ny ratsy sy ialàna aminy raha mangezohezo koa eo amin’ny fitondrantena manokana. Io fitondrantenan’ny tsirairay io no hitan’ny rehetra, ary ireo izay miraikitra amin’ny fahotana sy nialàna dia ho mailaka tokoa hitsara fa “tsy kristiana” izany. Izany no antony hananaran’ny apostoly amin’ny teny henjana tokoa eto an’1 Timoty, sy ny mpino tsirairay izay te-ho mahatoky, mba hiambina amin’izay rehetra mety hanakantsakana na tsy hampisy lanjany ny fijoroana vavolombelona atao amin’ny fialàna amin’ny ratsy.

Tokony handosirana ny filàn’ny tanora fanahy. Tsy ny filàn’izao tontolo izao sy ny filàn’ny nofo ihany no tokony hialàna, fa koa mandositra ny filàna mampiavaka ny fahatanorana, toy ny fahatokisan-tena, ny fahamaivanana, ny tsy faharetana, nyfivatravatrana, ny fahaleovan-tena, ny fampisehoana fahalalana sy ny fironana hiady hevitra. Ireo zavatra rehetra ireo, izay ara-boajanahary eo amin’ny tanora, dia mety hipoitra koa eo amin’ireo mpino efa lehibe ka handoto ny fijoroany ho vavolombelona. Ny “fanaka homem-boninahitra” dia tsy tokony hisongadina noho ireny filàn’ny tanora ireny amin’ny maha-tsinontsinona azy. Tokony handositra izay mety ho fironana hanaraka ireny filàn’ny tanora ireny izy, ary hihataka amin’izay rehetra mety haneho ny tsy fisian’ny saina mahono-tena, mora fanahy sy manetry tena, izay tokony hampiavaka ny olona miara-dia amin’Andriamanitra.

Ny mpino izay niala tamin’ny faharatsiana dia tokony hitady ny fahamarinana, ny finoana, ny fitiavana ary ny fihavanana. Tokony hampihatra ny fahamarinana eo amin’ny fiainana andavanandro, ary hitady izay marina sy mety eo imason’Andriamanitra sy ny olona, ka hiasa arak’izany. Tokony ho marihintsika fa ny fahamarinana no notanisaina voalohany, avy eo dia ny finoana, izay vao ny fitiavana ary farany, ny fihavanana. Ny fahamarinana no tokony ho katsahina aloha, fa tsy ny fitiavana sy ny fihavanana. Raha ny fitiavana sy ny fihavanana no omena loha-laharana, dia mety ho voasakantsakana ny fahamarinana, ary atao sorona ny rariny. Mety ho leferina ny faharatsiana ka hanarona izany amin’ny fitiavana sy ny faniriana fihavanana. Tokony hitady ny fitiavana sy ny fihavanana isika, nefa tsy hahazo fihavanana isika raha tsy misy ny fahamarinana, ary izany no tokony hikatsahantsika ny fahamarinana alohan’ny zava-drehetra. Tsy misy ny fihavanana eo anoloan’ny ratsy sy ny fahavalon’i Kristy.

Miaraka amin’ny fahamarinana, dia tokony ho tadiavina koa ny finoana. Mihazona ny mpino hiombona amin’Andriamanitra izany ary hiankina Aminy; mahazo hery ny fo hanaraka ny làlan’ny fahamarinana ary hiala amin’ny ratsy. Ny finoana dia mametraka lalandava an’Andriamanitra eo anoloantsika ka hanakana antsika tsy hijery ny zava-misy amin’ny lafiny fitaovana sy fisainan’olombelona manokana. Ilaina ny finoana mba hihazonana mafy ny fahamarinana. I Mosesy dia “naharitra toy ny mahita Izay tsy hita” (Hebreo 11.27).

Raha tsy misy ny finoana sy ny fitiavana, ny fikatsahantsika ny fahamarinana dia mety hahatonga antsika tsy hihontsina sy diso mpanara-dalàna, ary hirona ho amin’ny toetry ny Fariseo. Izany no tokony hampifamatorana ny finoana sy ny fitiavana amin’ny fahamarinana. Ny finoana dia nolazaina alohan’ny fitiavana ao amin’io andininy jerentsika io, satria tokony hibanjina an’Andriamanitra, izay loharanon’ny fitiavana, isika mba tena hiasan’ny fitiavana kristiana marina. Ny fahamarinana sy ny finoana dia tokony hibaiko ny fitiavana. Tsy misy fitiavana marina raha tsy misy fankatoavana. Ny tena fitiavana an’i Kristy sy ny olona no hitarika amin’ny làlan’ny fahamarinana sy ny finoana.

Rehefa miasa ny finoana, dia eo anoloan’ny fanahy foana Andriamanitra, hameno ny fo ny fitiavany, ary hivoitra eo amin’ny fomba fizorana ny fitiavana avy amin’Andriamanitra. Io no zava-dehibe indrindra ho an’ny “fanaka homem-boninahitra”. Tsy maintsy mikatsaka ny fitiavana izy ary haneho ny fitiavan’i Kristy amin’ny fifandraisany rehetra amin’ny olona.

Ny ho vokatry ny fikatsahana ny fahamarinana, ny finoana ary ny fitiavana dia ny fihavanana, ny fihavanana miorina amin’ny fahamarinana. Ny mpino izay nihataka dia tsy tokony hikiry amin’ny heviny manokana ka hahatonga fifandirana, fa kosa hitady “ny zavatra mahatonga ny fihavanana”. “Raha azo atao, dia ataovy izay hihavananareo amin’ny olona rehetra” (Romana 14.19; 12.18).Ny olona tia fifandirana, miantsy ady, dia fahafaham-baraka ho an’i Kristy ary mampiseho izy amin’izany fa tsy mitady ny fahamarinana, ny finoana, ny fitiavana ary ny fihavanana.

Ny andininy faha-23 ka hatramin’ny faha-25 dia manampy ny toetra tokony hisongadina eo amin’ny fitondrantena manokan’ny “fanaka homem-boninahitra”, izay nohamasinina. Tokony handà ny fanontaniana adaladala tsy misy antony izy, satria mahatonga fifandirana ireny, ary tsy tokony hifanditra na amin’iza na amin’iza izy, fa kosa “ho malemy fanahy amin’ny olona rehetra, mahay mampianatra, mahalefitra,mananatra ny mpanohitra amin’ny fahamoram-panahy”. Ny ady sy ny fifandirana momba ny fahamarinana na momba izay fanontaniana adaladala dia tsy misy ilàna azy ary tsy mampandroso. Tokony ho mazava tsara sy miaraka amin’ny fahasoavana no hanambarana ny fahamarinana avy amin’Andriamanitra, ary ny fampianarana izany dia atao amin’ny faharetana, fahamoram-panahy, fanetren-tena na dia ho an’ireo mpanohitra aza; fa tsy tokony hifanditra amin’ireo tsy manaiky ny fahamarinana ny mpanompon’ny Tompo.

Ireo no toro-làlana hitondrana tena ho an’ireo mpino mitady ny hanao ny sitrapon’ny Tompo, ka ho tonga fanaka homem-boninahitra, nohamasinina sy mahasoa eo afovoan’izao faharavan’ny tranobe, izay azo ilazana ny tontolo kristiana, izao. Enga anie ny Tompo mba hanome antsika ny fahasoavana hitafiana ireo toetra ireo! 

· Iza no hiarahana

Raha miverina eo amin’ny andininy faha-22 isika, dia mahita fa ny mpino izay niala tamin’ny ratsy dia tokony hitady ny fahamarinana, ny finoana, ny fitiavana ary ny fihavanana, tsy mandeha irery anefa, fa miaraka “amin’izay miantso ny Tompo amin’ny fo madio”. Amporisihina izy hitady izany zavatra izany amin’ny fiarahana sy fiombonana amin’ireo izay manao toy izany koa ary miantso ny Tompo amin’ny fo madio.

Ny mpino mahatoky, noho izany, dia ho tafara-dia amin’ny kristiana hafa, eo amin’io làlana hisarahany amin’ny fanaka halam-baraka io. Efa voavoatran’Andriamanitra izy hankafy ny fiombonan’ny mpino, ary faly mieritreritra ny fiombonana amin’ny kristiana hafa eo amin’izany làlana niantsoan’ny fahatokiana an’Andriamanitra sy ny Teniny azy izany.

Tsy tokony atahorana akory ny fitokana-monina mety ateraky ny fisarahana amin’ny ratsy, nefa ny mpino kosa dia tsy tokony hifidy ny hitoetra irery. Hiasa ao anatin’ny fo hafa Andriamanitra mba hitarika azy hiala koa amin’ny fahotana ary hitady ny fahamarinana, ny finoana, ny fitiavana ary ny fihavanana amin’ny fiantsoana ny Tompo amin’ny fo madio. Voantso hiara-hiombona amin’ny kristiana izay manao izany isika. Izany no làlana sy fikambanana fiombonana araka ny hevitr’Andriamanitra ho an’ny mpino mahitsy sy resy lahatra amin’ny andron’ny faharavana.

Mety ho roa na telo fotsiny no olona manana izany toetra izany, etsy sy eroa. Raha izany no zava-misy, dia tsy tokony ho esoina izy ireo, fa kosa ekena ho olona nomen’ny Tompo ny faniriana ahafantatra ny sitrapony sy ny hery hanaovana izany. Ireo no tokony hiarakako miombona amin-kafaliana. Marina tokoa ny voalazan’i W. Kelly hoe: “Izay tsy manana fo ho an’ny roa na telo dia ho enta-mavesatra manoloana ny olona iray alina”. Misy lanjany tokoa ny fahamaroan’ny isa ho an’ny sain’izao tontolo izao, fa tsy tokony hisy fiantraikany eo amin’izay te-hahatoky eo imason’i Kristy kosa izany.

Efa fantatry ny Tompo mialoha ny zavatra hanjo ny tontolo kristiana amin’ny andro maizina sy ratsy, ary amin’ny fahasoavany no nanomezany vaha-olana. Izany no nampanantenany hoe: “Raha misy roa na telo mivory amin’ny Anarako, dia ao afovoany Aho” (Matio 18.20). Fantany fa ho tonga hatramin’izany — mety hisy etsy na eroa mpino roa na telo fotsiny no hitady ny sitrapony ary hankatoa ny Teniny — noho izany, amin’ny hamoram-pony sy ny fitiavany no nampanantenainy ny fanatrehany ho an’ireo roa na telo mivory amin’ny anarany irery ihany. Fankaherezana sy fahasoavana izany nomena antsika izany! Inona indray no ho tadiavina?
Tianay ny hanipika eto fa ny fitokana-monina, tsy mifandray sy tsy miombona miaraka amin’ny kristiana hafa, dia tsy làlan’Andriamanitra ho an’ny kristiana, na inona na inona vanim-potoana. Tsy hoe handefitra amin’ny faharatsiana akory, fa tsy tokony hijanona irery koa ka handa ny firaisana amin’ny mpino hafa. Milaza mazava izany ny 2 Timoty 2.22. Ny sitrapon’Andriamanitra, dia ny hitadiavantsika “fahamarinana, finoana, fitiavana ary fihavanana amin’izay miantso ny Tompo amin’ny fo madio”. Mety tsy ahita olona manodidina antsika isika hivoriana araka ny Soratra Masina, nefa kosa ny Tompo dia azo antoka fa hanoro antsika mpino any amin’ny toeran-kafa izay azontsika hiaraha-miombona.

Misy angamba ny hanatsoaka hevitra amin’izany hoe efa lehibe loatra ny faharatsiana misy eo amin’ny Eglizy ka tsy misy intsony fikambanan’ny mpino azo hiaraha-miombona malalaka, etsetra, hany ka mitoetra irery izy ireo ary mihataka amin’ny rehetra. Mifanohitra amin’ny Soratra Masina izany ary mampiseho fiavonavonana, milaza tena ho ambonin’ny sasany sy ambonin’ny zava-drehetra. Raha nihevitra i Elia fa izy irery ihany sisa no nitana mafy ny fitiavana an’Andriamanitra, dia tsy maintsy nianatra izy fa nisy fito arivo lahy tsy nandohalika teo anatrehan’i Bala (I Mpanjaka 19: 14-18). Narovan’Andriamanitra ho azy foana, nandritra ny fotoana nifandimby, ny sisa tavela tamin’ireo mpino mahatoky, mba ho vavolombelona ho Azy.

Noho izany, ny mpino izay niala tamin’ny ratsy dia tokony iombona amin’ireo olona misongadina noho ny fitadiavany ny fahamarinana, ny finoana, ny fitiavana sy ny fihavanana, ary noho ny fitandroany ny fahadiovam-po iombonana. Izany no mpiara-dia tokony hiaraka amin’ny mpino mahitsy fo. Ny olona izay miantso ny Tompo amin’ny fo madio dia maneho mazava ireo toetra voalaza teo aloha ireo. Tsy fantatsika ny fo raha tsy amin’ny fisehoany amin’ny fiainana andavanandro.

Nisy nanoratra izao momba io andininy io: “Ny fihevitry ny Fanahin’Andriamanitra eto dia ny fahadiovana iombonana; izany hoe fahadiovana mampiavaka ny fikambanana. Izay mikambana amin’izany dia ireo izay mivory miorina amin’ny Teny, manolo-tena ho an’ny Tompo Jesoa Kristy, ary tia Azy. Miezaka mihazona ny Anarany izy ireo, ny fahamarinany, ny hajany, ary manilika izay rehetra tsy mendrika ho Azy. Izany, araka ny fihevitro, no lazain’ny apostoly raha nanoratra izy hoe: “Ireo izay miantso ny Tompo amin’ny fo madio”; fahadiovana’ny fo, fahamarinan’ny fo, ary fanoloran-tena tanteraka ho an’i Kristy, izany no marika mampiavaka ny olona tokony hiara-dia amiko, raha niala tamin’ny ratsy aho” (W.T.Turpin).

Raha nahita fiangonana mivory toy izany araka ny Soratra Masina, dia tokony hazonina ny toerana misy anao amin’ny faharetana, ny fahamoram-po ary ny fanetrentena, araka ny voalaza ao amin’ny andininy faha-23 ka hatramin’ny faha-25, izay efa noresahintsika teo aloha, mifandraika amin’ny “fitondranten’ny tsirairay”.

Raha ny marina, dia ampy sy mankahery ireo toro-làlana ao amin’ny 2 Timoty 2 ireo ahitana ny làlan’Andriamanitra amin’ny andron’ny faharavana. Enga anie ny mpamaky sy ny mpanoratra mba ho hita amin’io làlana io mandra-piavin’ny Tompo!
5.2. Ivelan’ny toby
Amin’ny faran’ny epistily ho an’ny Hebreo, rehefa avy namelabelatra tamin’ny fomba mahavariana tokoa ny fahafenoan’ny tena sy ny asan’i Kristy ho an’ny mpino ny mpanoratra izay notsindrian’ny Fanahy, dia nanoratra toy izao izy: “Ary amin’izany, Jesoa koa dia niaritra teny ivalan’ny vavahady mba hahamasina ny olona amin’ny ràny.Koa aoka isika hivoaka hankeo aminy eo ivelan’ny toby, mitondra ny latsa izay nentiny” (Hebreo 13.12-13). Eto indray, dia misy fitsipika hafa lehibe ho an’ny mpino matahotra an’Andriamanitra amin’ny andron’ny faharavana. Tokony ho dinihintsika tsara io fahamarinana lehibe io.

Amin’ireo andininy ireo, dia misarika ny saina ny apostoly fa Kristy dia nohombohona ivelan’i Jerosalema, izay ivon’ny fivavahana jiosy. Izany no hananarana ny mpino hivoaka ho any aminy, izay nailika ivelan’ny toby, ka hitondra ny latsa izay nentiny. Nefa alohan’ny hianarana io tsongandahasoratra notanisaina avy ao amin’ny Soratra Masina io, dia ilaina, mba ahazoana mazavazava kokoa ny lohahevitsika, ny hijerena hoe inona ny tobin’ny Isiraely sy ny ohatra nomen’i Mosesy raha nanao ny trano-lay fihaonana ivelan’ny toby izy.

· Ny toby nanompo sampy tany Isiraely

Ao amin’ny Eksodosy 32, izay iresahina ny tobin’ny Isiraely, fa rehefa nosoloina ny fanompoana ny ombilahy kely volamena Andriamanitra tao amin’io toby io, dia tezitra Izy ary nampiharina tamin’ny vahoaka ny fitsarany (and 10,27,28). Ny tobin’ny Isiraely dia neken’Andriamanitra fa Azy ary nonina teo afovoany Izy, nefa rahefa nanao ombilahy kely volamena sy niankohoka tamin’izany izy ireo, dia tsy afaka ny hanaiky azy ireo ho toy ny vahoakany intsony Andriamanitra.

Nampiasa ny fandraka ny olombelona, nanao andriamanitra izy, nanorina alitara ho an’io andriamanitra io izy, nanapaka andro firavoravoana, nanolotra sorona; nipetraka nihinana sy nisotro ny vahoaka ary nitsangana nilalao (and 4-6). Nanao fahavetavetana Isiraely ka tsy afaka ny hifankahita aminy eo amin’io toby fanompoan-tsampy io Andriamanitra.

Ao amin’ny Eksodosy 33, dia azon’i Mosesy an-tsaina ny fahamasinan’Andriamanitra eo anoloan’izany faharatsiana izany, ary niala tamin’ny tobin’ny Isiraely izy. “Ary fanaon’i Mosesy ny maka ny lay ka manorina azy eo ivelan’ny toby lavidavitra, ary ny anarany dia nataony hoe ‘ny trano-lay fihaonana’
. Ary izay rehetra nitady an’i Jehovah dia nivoaka ho eny amin’ny trano-lay fihaonana izay teo ivelan’ny toby … Ary raha niditra tao amin’ny lay Mosesy, dia nidina ny andry-rahona ka nijanona teo anoloan’ny varavaran’ny lay, ary Jehovah dia niresaka tamin’i Mosesy…Ary Jehovah niteny nifanatrika tamin’i Mosesy, tahaka ny olona miresaka amin’ny sakaizany” (and 7-11).

Eto isika dia mahita ohatra manazava ny dikan’ny hoe mivoaka ivelan’ny toby ary hitantsika fa ilaina izany raha te-ho atrehan’ny Tompo isika amin’ny andron’ny faharatsiana sy ny fiodinana amin’ny fivavahana marina. Teo ivelan’ny tobin’ny Isiraely Jehovah tamin’izany , hany ka niala koa i Mosesy ary nanangana ny trano lay ivelan’ny toby izay nanompo sampy. Mariho fa tsy nivoaka ny toby fotsiny izy, fa nandeha “lavidavitra” ary nantsoiny hoe “trano-lay fihaonana” izany trano lay nitokana izany. Hatramin’izay, dia io trano lay io no lasa toeram-pivoriana ho an’ireo rehetra nitady an’i Jehovah; nivoaka nankeny izy ireo, ivelan’ilay toby izay nanao fahavetavetana. Nasian’ny Tompo tombo-kase izany tamin’ny fanakasitrahany ny nataon’i Mosesy sy ireo sasantsasany hafa ary ny toerana fivoriana vaovao, tamin’ny andri-rahona (izay marika hita maso amin’ny fanatrehan’Andriamanitra) izay nidina ka nijanona teo anoloan’ny varavaran’ny lay, sy tamin’ny niresahiny mifanatrika tamin’i Mosesy toy ny olona miresaka amin’ny namany. 

Ny vahoaka rehetra tao amin’ny toby dia nahita ilay andri-rahona nijanona teo amin’ny varavaran’ny trano-lay fihaonana, ary nitsangana izy rehetra, ka samy niankohoka teo amin’ny varavaran’ny lainy avy, mba hanehoana fa fantany fa tsy netỳ hitoetra teo amin’ny toby izay voaloton’ny fanompoan-tsampy intsony ny Tompo, ary nanaiky ny fisian’ny toerana vaovao hivoriana ivelan’ny toby Izy. Nefa, toa tsy ny maro an’isa no nanao hetsika hiala amin’ilay toby voaloto, satria “samy niankohoka teo anoloan’ny varavaran’ny lainy avy izy” (and 10) fa tsy nivoaka nankeny amin’ny trano-lay fihaonana ivelan’ny toby. Tokony hazava izany ho an’ny fanahy tia an’Andriamanitra, ny fampiharana izany rehetra izany amin’ny toerana misy ny tontolo kristiana amin’izao fotoana izao. Ankoatr’ilay fananarana tsy misy holakolaka ao amin’ny Hebreo 13.13 mba hivoaka ho any amin’i Kristy ivelan’ny toby, dia manantitra koa ny Romana 15.4 fa “Izay rehetra voasoratra fahiny dia nosoratana ho fianarantsika”, hany ka fantatsika fa ny ohatra nomen’i Mosesy sy ireo olona sasany tamin’ny nisarahany tamin’ny fanompoan-tsampy sy ny faharatsiana tao amin’ny tobin’ny Isiraely, dia manoro làlana ny mpino amin’ny vaninandro maharava ny tontolo kristiana.

Lasa toby mpanompo sampy toy ny tobin’ny Isiraely ny tontolo kristiana. Nailika i Kristy ary ny fanompoan-tsampy no omena vahana andavanandro amin’ny ankamaroan’ny Eglizy mitonona ho kristiana. Niasa tamin’ny fandraka ny olombelona ary namorona ireo andriamaniny.

Naorina ny rafitra ara-pivavahana, fa tsy noraharahiana kosa izay hevitr’Andriamanitra momba ny Fiangonany araka ny voalaza ao amin’ny Soratra Masina; ny fahefan’i Kristy sy ny fahalalaha-miasan’ny Fanahy Masina dia nailik’ireo rafitra nataon’olombelona ireo.

Hita daholo ny fomba samihafa isehoan’ny haratsiana ara-poto-pampianarana sy ara-moraly eo amin’ny tontolo kristiana, izay lasa “Babylona” feno fikorontanana sy fahalovana. Ny Apokalypsy 18 dia manome antsika sary faminaniana io Babylona io amin’ny toetrany any am-parany, raha nitombo hatrany amin’ny fara-tampony ny faharatsiana. Milaza ny fitsarana hataon’Andriamanitra aminy io toko io. Izao no vakiantsika: “Rava! Rava Babylona lehibe! Ka tonga fonenan’ny demonia sy fieren’ny fanahy maloto rehetra ary akanin’ny vorona rehetra izay maloto sy ankahalaina…Mialà aminy ianareo, ry oloko, mba tsy iombonanareo ota aminy” (and 2,4).

Toa an’i Mosesy fahiny, dia tokony hivoaka avy ao amin’io toby mpanompo sampy io isika, miala aminy ary mitoetra lavitra ny faharatsiany sy ny fahalovany, raha te-ho hankasitrahan’ny Tompo ka hisitraka ny fanatrehany antsika.

· Ny tobin’ny fivavahana jiosy

Izao indray, dia ndeha hojerentsika ilay toby iantsoana ny mpino hebreo io mba hialàny ka hankanesany any amin’i Jesoa Kristy, izay niaritra fahoriana ivelan’ny toby, izay sorona tena izy ho an’ny fahotana (Hebreo 13.13). Ilay mpanoratra notsindrian’ny Fanahy dia mampiseho fa i Kristy dia ivelan’io toby nanaraka ny fivavahana jiosy, izay niodina tamin’ny fivavahana marina io, noho izany, ireo izay tia Azy dia tsy maintsy mivoaka “hankeo aminy eo ivelan’ny toby, mitondra ny latsa izay nentiny”.

Fahatelo izao no nivoahan’ny voninahitr’Andriamanitra avy teo amin’i Isiraely; voalohany, tany an’efitra, araka ny efa hitantsika tao amin’ny Eksodosy 33; avy eo, tany Jerosalema tamin’ny andron’i Ezekiela (Ezekiela 10.18-19; 11.23); ny fahatelo, teo amin’ny hazo fijaliana izy nanehoana ny voninahitr’Andriamanitra amin’ny finoana, teo amin’ny tavan’i Kristy. Noho izany, ireo olona izay te-hitady ny Tompo ka mikatsaka ny fanatrehany, dia tokony hivoaka hankeo aminy, eo amin’ny toerana nanilihana Azy sy nitondrany latsa nametrahan’ny tontolo ara-pivavahana Azy tamin’izany fotoana izany – ivelan’ny toby.

Mety ho ilaina ny mikaroka hoe toy inona moa izany tobin’ny fivavahana jiosy izay nanilika an’i Kristy ho eny ivelany izany. Ao amin’ny Hebreo 9.1-10 no ahitantsika ny filazalazana momba io toby io, ary ireto no zavatra misongadina:
· 1. Nisy “fitoerana masina momba ny etỳ an-tany” tao, fitoerana masina avy amin’izao tontolo izao, misy fanaka sy fitaovana mihaja (and 1, 2).

· 2. Tao amin’io fitoerana masina momba ny etỳ an-tany io, dia nisy toerana anatiny izay nantsoina hoe “fitoerana masina indrindra”, voasaraky ny efitra lamba tamin’ny sisa. Niditra tao amin’ny efitra voalohany tao amin’ny tabernakely ireo mpisorona mba hanefa ny fanompoam-pivavahana, fa tao amin’ny “fitoerana masina indrindra” kosa, dia ny mpisoronabe irery ihany no nahazo niditra tao, indray mandeha isan-taona, miaraka amin’ny rà ho fanatitra noho ny otany sy ny otan’ny vahoaka (and 3-7). Tao anatiny Andriamanitra, fa ny olona kosa teny ivelany.

· 3. Noho izany, tsy afaka nanatona malalaka an’Andriamanitra ny olona tamin’ireo fandaminana ny fanompoam-pivavahana ireo, “izany no anambaran’ny Fanahy Masina, fa mbola tsy voaseho ny làlana mankany amin’ny fitoerana masina indrindra” (and 8).

· 4. Nisy ny fisoronana voatokana, fikambanana mpisorona izay niavaka tamin’ny vahoaka, nanoka-tena ho amin’ny fanompoana tao amin’ny fitoerana masina ary izy ireo no mpanelanelana teo amin’ny vahoaka sy Andriamanitra. Tsy nanana anjara mivantana tamin’izany fanompoana izany ny vahoaka (and 6).

· 5. Io fitoerana masina etỳ an-tany io, izay nanana ny mpisorony sy ny sorona nataony, dia tsy afaka nanome ireo mpivavaka fieritreretana madio na nahatonga ireo nanatona io fitoerana masina io ho tanteraka na tontosa eo imason’Andriamanitra (Hebreo 9.9; 10.1-3).

· 6. Fanompoam-pivavahana nodidian’Andriamanitra ataon’ny Zanak’Isiraely amin’ny nofo izany, ary ny mpivavaka dia ny firenena iray manontolo tao amin’ny toby. Fikambanana ifangaroan’ny mino sy ny tsy mino io izany (Hebreo 4.2; 1 Korintiana 10.5).
· 7. Fivavahana etỳ an-tany io, naorina ho etỳ an-tany ary mifanaraka amin’ny olombelona ara-nofo, ary tsy misy eritreritra fahafaham-baraka mihitsy tamin’izany (Galatiana 5.11; 6.12,13).

Ireo voalaza ireo dia fijerena maimaika ny toetra nanmpiavaka ny tobin’ny fivavahana jiosy, izay angatahinay amin’ny mpamaky mba ho ao an-tsaina, satria hanipy teny momba izy ireo isika aoriana kely, rehefa handinika ny fifangarihina misy amin’ny anjara sy toeran’ny kristiana andaniny, ary ankilany ny toetra iombonan’ny toby kristiana amin’izao fotoana izao sy ny fivavahana jiosy.

Naniraka ny Zanany Andriamanitra, dia ilay Mesia nampanantenaina, tao amin’io tobin’ny fivavahana jiosy io, nefa nolavina Izy ary novonoina ivelan’ny vavahadin’ny renivohiny, dia i Jerosalema. Ny hazo fijalian’i Kristy no namarana io rafitra ara-pivavahana tao amin’io toby io, izay nanana ny kisarisariny sy ny aloky ny zavatra ho avy; izy no nampiditra ilay fanekena vaovao momba ny fahasoavana sy ny famonjena tanteraka ao amin’i Kristy. Nefa nandefitra tamin’io firenena io ihany Andriamanitra, mandra-pahatonga an’i Stefana ho voatora-bato. Hatreo, dia nailika tanteraka Isiraely, amin’ny maha-firenena azy, ary ny tobin’ny fivavahan jiosy dia nolavin’Andriamanitra tanteraka.

Nefa mbola nisy ireo tena mpino an’i Kristy no mbola nandala ny fivavahana jiosy ihany, ary ireo mpino hebreo dia notandidomin-doza hiodina amin’ny fivavahana kristiana ka hiverina indray ao amin’ny toby. Izany no antony nanoratana ny epistily ho an’ny Hebreo, telopolo taona tany ho any taorian’ny hazo fijaliana, mba ampisehoana aminy ny hafenoan’ny fitahiana ao amin’i Kristy sy ny asany, ary amporisihina azy hivoaka ho eo amin’i Kristy ivelan’ny tobin’ny jiosy izay niodina tamin’ny fivavahana marina,ka nolavin’Andriamanitra amin’izao fotoana izao. Io no tena toerana tokony hisy ny Eglizy, satria ny divay vaovao entin’ny fivavahana kristiana dia tsy azo atao ao anaty siny tranainy amin’ny rafitra araka ny lalàna tao amin’ny toby (Lioka 5.37-38). Tsy mety ny hanaraka an’i Kristy na hivavaka Aminy eo amin’ny toerana izay efa nanilihina Azy.

· Ny fifanoheran’ny fivavahana kristiana

Ny fototra nanorenan’Andriamanitra ny Eglizy, tamin’ny andron’ny Pentekosta, tamin’ny nampidinany ny Fanahy Masina sy ny batisa amin’ny alàlany, dia miorina amin’ny sorona nataon’i Kristy teo ambony hazo fijaliana ihany, sorona ho fanonerana ny heloka, izay tanteraka sy tsy iverenana intsony. Nomeny ny tontolo kristiana ny toetra avy any an-danitra, ary noraisiny ho azy izany sy zavatra ankasitrahany.Raha manana ireo tena toetra voalazan’ny Soratra Masina ny tontolo kristiana avy any an-danitra, dia hita fa mifanohitra tanteraka amin’izay efa hitantsika momba ny fivavahana jiosy. Omentsika fohifohy eto ireo faha-samihafana ireo; afaka mampitovy amin’ny toetran’ny fivavahana jiosy teo aloha ny mpamaky — mifanaraka ny fomba nitanisana izany: 

· 1. Ny fitoerana masina kristiana dia any an-danitra fa tsy etỳ an-tany. Niditra any an-danitra i Kristy ary miseho eo anoloan’Andriamaitra misolo tena antsika, toy ny mpisorona amin’ny fitoerana masina sy ny tena tabernakely ( Hebreo 8.2; 9.24).

· 2. Ny efitra lamba teo amin’ny fitoerana masina indrindra dia triatra, ary afaka miditra malalaka ao amin’ny fitoerana masina indrindra isika noho ny ràn’i Jesoa, amin’ilay làlana vaovao sady velona, mamaky eo amin’ilay efitra lamba izay triatra (Hebreo 10.19, 20). Nanatona ny olombelona Andriamanitra tamin’ny alàlan’i Kristy, ary niditra ho eo amin’Andriamanitra i Kristy hisolo tena ny olombelona, ka nanokatara ny làlana ahazoantsika miditra ao amin’ny fitoerana masina indrindra. Ny kristiana tsirairay dia manana ny toerany ao anatin’ny efitra lamba, ao amin’ny toerana masina any an-danitra.

· 3. Malalaka izany ny fanatonana an’Andriamanitra. “Fa Izy no hananantsika roa tonta (Jiosy sy Jentilisa) fanatonana amin’ny Fanahy iray ho any amin’ny Ray” (Efesiana 2.18).

· 4. Ny mpino an’i Kristy tsirairay dia masina, fanjakà-mpisorona, ary manana tombondahiny izy hanatitra fanati-panahy sitrak’Andriamanitra. Ao amin’ny Testamenta Vaovao, dia tsy misy antokon’olona manokana natao ho mpisorona, izay avahana amin’ny vahoaka (1 Petera 2.5, 9).

· 5. Noho ny sorona nataon’i Kristy irery ihany, sorona izay tanteraka sy indray mandeha monja, dia voadio ny fieritreretan’ny mpino, nohamasinina izy ary notanterahana ho mandrakizay eo imason’Andriamanitra, ary afaka matoky izy ireo fa tsy ahatsiaro mandrakizay intsony ny fahotany sy ny helony Andriamanitra (Hebreo 9.14; 10.10,14-17).

· 6. Ny eglizin’i Kristy dia voarafitry ny vahoaka mifamatotra aman’aina amin’Andriamanitra, tamin’ny fahateraham-baovao, ary tsy tafiditra amin’izany izay tsy nanana afa-tsy fifamatorana ivelany taminy, noho ny firazanana, toy ny nisy tany Isiraely. Ireo izay “nateraka indray” ihany no ao amin’ny Eglizy ka afaka mivavaka amin’Andriamanitra “amin’ny fanahy sy amin’ny fahamarinana” (Jaona 3.3; 4.24). Tsy misy fifangaroana –olona voavonjy sy tsy voavonjy- amin’ny fanompoam-pivavahan’ny tena Eglizy marina.

· 7. Ny fivavahan kristiana dia tena avy any an-danitra tanteraka, ary tsy azo iadian-kevitra izany. “”Fa ny fanjakantsika dia any an-danitra” (Filipiana 3: 20). Tsy mety ho an’ny olona mbola mandeha araka ny nofo izy noho izany, ny mifanohitra amin’izany aza, zavatra manala baraka izy ho an’ny olombelona voa-janahary. Noho izany, ny fahafaham-baraka tamin’ny hazo fijaliana sy ny fandavana an’i Kristy dia mifamatotra amin’ny tena fanompoam-pivavahana kristiana marina. “Na iza na iza te-hiseho ho tsara amin’ny nofo, dia ireo no manery anareo hoforana, nefa noho izao ihany: fandrao enjehina noho ny hazo fijalian’i Kristy izy” (Galatiana 6.12).

Ireo no sasantsasany amin’ny toetra mampiavaka ny fivavahana kristiana ao amin’ny Testamenta Vaovao, izay mifanohitra amin’ny tobin’ny fivavahana jiosy. Noho izany, ny fivavahana kristiana dia tsy toby ara-pivavahana etỳ an-tany, fa fikambanan’ny mpino nantsoina ho ivelan’izao tontolo izao, miray amin’i Kristy, izay lohany omem-boninahitra any an-danitra.Ho eo aminy no iantsoana ny mpino hivoaka ny tobin’ny fivavahana etỳ an-tany.

· Ny tobin’ny fivavahana kristiana

Efa nomarihintsika ny toetra sy ny toerana misy ny tena fivavahana kristiana marina ; ny fandinihina ny Testamenta Vaovao no maneho fa nisy teo amin'ny Eglizy tamin'ny andron'ny apostoly izany. Nefa topi-maso kely fotsiny amin’ny tantaran’ny tontolo kristiana hatramin’izay sy ny toerana misy azy ankehitriny dia ampy hampiseho fa vetivety dia nanary izany toetrany avy any an-danitra izany sy ny ny toetra mampiavaka ny tena toerana marina misy ny kristiana, ary zavatra mampalahelo tokoa izany.

Ny nitondra ny anarana hoe kristiana sy Eglizy, izay azo antsoina hoe “ny tontolo kristiana”, dia nanorim-ponenana tetỳ an-tany, ary tonga fifangaroan’ny fivavahana jiosy sy kristiana? Vetivetỳ dia naka ny toetran’ny fivavahana jiosy ny Eglizy; ny foto-kevitra jiosy, izay fivavahana mendrika ny olona ara-nofo, dia nekena ary nafangaro tamin’ny sombintsombin’ny fahamarinana amin’ny fivavahana kristiana. Vetivetỳ izany dia tonga toby ara-pivavahana etỳ an-tany ny tontolo kristiana, toy ny toby mpanompo sampy tany Isiraely tamin’ny andron’i Mosesy sy toy ny tobin’ny jiosy niodina tamin’ny fivavahana marina.

Ny toby izay hiantsoana ny mpino amin’izao vaninandro izao mba hivoahany, dia ny tontolo kristiana izay nampidiran’ny olombelona zavatra avy amin’ny fivavahana jiosy, izay nosarontsaronana tamin’ny fahasoavana. Izay rafitra rehetra ametrahana ny fahefan’olombelona ka handàvana ny fampiharana ny fahefan’i Kristy (ary izany no misy na aiza na aiza hanekena ny “mpitondra fivavahana” miavaka amin’ny “laika”) dia toby tokony hialàna.

Momba ny toby indray, dia marina tokoa ny nilazàna hoe: “Ny toby dia izay toerana rehetra hanekena an’i Kristy ho Mpanjaka amin’ny anarana fa tsy amin’ny zava-misy. Tsy misy dikany amiko na ela na vao ny fahefana ao… Na aiza na aiza misy rafitra nataon’olombelona maka ny toeran’i Kristy, izay tsy araka ny Tenin’Andriamanitra izay nomena antsika ao amin’ny Testamenta Vaovao, ary indrindra indrindra, na aiza na aiza tsy hanekena mivantana sy tsy misy hatak’andro fa i Kristy no manana ny fahefana tsy refesi-mandidy amin’ny Teniny sy ny Fanahiny – eo no ahitanareo ny toby” (S. Ridout).

Manantena izahay fa ireo fanamarihana ireo dia hanampy ny mpamaky hanavaka ny atao hoe toby amin’izao androntsika izao, ary hanampy azy hahazo kokoa ny andininy ao amin’ny Hebreo 13.13 hoe: “Koa aoka isika hivoaka hankeo aminy eo ivelan’ny toby, mitondra ny latsa izay nentiny”. Enga anie izay rehetra mahatakatra izany mba omen’ny Fanahy Masina ny hery hankatoavana izany didin’Andriamanitra izany. Tsy misy afa-tsy eo, rehefa nisaraka tamin’izay mety haka ny toeran’i Kristy sy manala baraka azy, no ahazoana mankafy ny fanatrehany feno fitiavana ka ahafantarana marina ny dikan’ny hoe mivavaka amin’ny fanahy sy ny fahamarinana. Io toerana ivelan’ny toby io, manakaiky ilay Kristy nolavina etỳ an-tany, dia mifandraika amin’ny anjarantsika any an-danitra miaraka Aminy. Mba ahafahana tena miditra ao amin’ny efitra lamba amin’ny maha-mpivavaka antsika, dia tsy maintsy mivoaka ivelan’ny toby miaraka amin’i Kristy isika, etỳ ambonin’ny tany. Foto-kevitra tsy maintsy arahin’ny mpino matahotra an’Andriamanitra izany amin’ny andron’ny faharavana sy fikorontanana ao amin’ny Eglizy. 

· Ndeha hivoaka hankeo amin’i Kristy
Tianay ny manipika fa ny fivoahana hankeo amin’i Kristy dia lafiny tsara amin’ity fialàna amin’ny toby ity, ary izany no tokony ho antony marina sy tanjona marina amin’ny fisarahana amin’ny toby. Tsy misy afa-tsy izany no afaka hampahery ny mpino amin’ny fizahan-toetra sy ny alahelo amin’io làlana fisarahana izay misy lafiny ratsy io. I Kristy, amin’ny hatsarany rehetra, amin’ny voninahiny, Izy izay ampy ho an’ny rehetra, no tokony ho ao am-po, Izy no tokony irin’ny fanahy ary noho Izy no hisian’ny fisarahana. Izany no antony hanehoan’ilay mpanoratra ny episitily ho an’ny Hebreo, ao amin’ny epistily iray manontolo, ny voninahitr’i Kristy, ny tenany sy ny asany izay ampy tanteraka, ary miantso ny mpino izy, aorian’izany, ao amin’ny toko farany, mba hiala amin’ny tobin’ny fivavahana jiosy.

Tokony hitady an’i Kristy foana ny fanahy, haniry ny hiara-dia Aminy, ho tantanany ary eo ambany fitarihan’ny Fanahy Masina. Na inona na inona antony hafa isarahana, dia tsy hahatakatra velively ny dikan’ny hoe mivoaka hankeo amin’i Kristy ivelan’ny toby izany. Raha misy olona misaraka amin’ny rafitra ara-pivavahana iray satria misy faharatsiana ao, dia afaka manorina rafitra iray hafa izy, na miditra amin’ny rafitra iray izay misy fahamarinana sy fahamasinana kokoa, nefa dia rafitra izay tsy misy an’i Kristy ho hany ivon’ny fivoriana ihany izany, ary tsy anomezana Azy ny toerana fara-tampony hananany fahefana amin’ny fiasa malalaky ny Fanahy Masina. Ny olona toy izany dia mbola ao anatin’ny tobin’ny tontolo kristiana ihany, na dia efa ery an-tsisiny indrindra aza. Toa an’i Mosesy, dia tokony “ivelan’ny toby, eny lavidavitra” no hanorenantsika ny trano laintsika (Eksodosy 33.7), ary manodidina an’i Kristy irery ihany no tokony hivoriantsika. Enga anie ny mpamaky sy ny mpanoratra mba ahafantatra misimisy kokoa ny momba io teorana masina miaraka amin’i Kristy ivelan’ny toby io.

5.3. Ny faharendrehana ao amin’ny Asa 27

Tsy zavatra tsinontsinona no mahatonga ny bokin’ny Asa, izay miantomboka amin’ny fanorenana ny Eglizy ny andron’ny Pentekosta, ary mitohy amin’ny fitantarana ireo fiandohany izay nitomboany tamin’ny hery tokoa, hifarana amin’ny fitantarana amin’ny antsipiriany ny dia nankany Roma izay niafara tamin’ny faharendrehana sy tamin’ny fampidirana am-ponja ny apostoly Paoly tany Roma. Heverinay fa ny fitantarana antsipiriany io dia io, ny faharendrehana sy ny fampidirana am-ponja an’i Paoly (ilay apostoly izay nandray io fanompoana manokana ho an’ny Eglizy io), dia maneho kisarisary momba ny dian’ny Eglizy mitonona ho kristiana, nanomboka tamin’ny vonivahiny sy ny heriny tamin’ny andron’ny apostoly hatramin’ny androny farany amin’ny faharavana, ny faharendrehana ary ny fahababoana eo ambany vahahohon’i Roma izay mitantana ny rafi-pivavahana. Azo antoka fa tsy ho nitantara tamintsika ny antsipirian’izany dia sy faharendrehana izany ny Fanahin’Andriamanitra raha toa ka ara-tantara fotsiny no lanjan’izany. Tiany isika hahita amin’izany, tsy ny zava-nisy ihany, fa koa fampianarana ara-panahy, satria “Izay soratra rehetra nomen’ny tsindrimandrin’Andriamanitra dia mahasoa koa hampianarana” (2 Timoty 3.16).

Ny tanjonay dia tsy ny hitsongo tsirairay ny antsipirihany maneho kisarisary amin’io dia io izay azo atao mira-zotra amin’ny zava-niseho teo amin’ny tantaran’ny tontolo kristiana, fa kosa ny hanatsoaka avy ao amin’io fitantarana io ny fampaherezana sy ny toro-làlana amin’ny andron’ny faharavan’ny Eglizy sy ny faharendrehany izay tsy ho ela intsony. Ndeha anefa aloha hotsipihina  ny antsipiriany sasantsasany izay maneho amintsika kisarisary amin’ny fikororosy fahan’ny Eglizy.

· Dingana ho any amin’ny faharendrehana

Eto, toy ny any an-toeran-kafa ao amin’ny Teny, ny dikan’ny anarana dia mitondra fampianarana ara-panahy. Ny anaran’ilay tanàna niaingana dia “Adramytena” izay midika hoe “tsy ao anaty fihazakazahana”. Hebreo 12.1,2 dia miresaka amintsika ny hazakazaka atao ahatrarana ilay tanjona any an-danitra. Mazava izany fa rehefa nijanona tsy nihazakazaka intsony ny Eglizy hahatrarana ny lanitra, ka nifidy ny hijanona etỳ an-tany, dia nanomboka ny diany hiafara amin’ny faharendrehana izy.

Ao amin’ny andininy faharoa no hamakiantsika fa izany Aristarko izany dia anisan’ireo mpandeha. Ny anarany dia midika hoe “ny mpitarika tsara indrindra”, nefa tsy rentsika intsony izay momba azy amin’ny tohin’ny dia. Azo antoka fa ny mpitarika tsara indrindra ho an’ny Eglizy dia ny Fanahy Masina, nefa vetivetỳ dia nailiky ny tontolo kristiana ny fahefany sy ny fitarihany. Ny rafitra sy ny fahefana nataon’olombelona no nasolo azy. Sidona sy Kyprosy, izay seranana nijanonana, dia midika hoe “miremby” sy “famoniana”, izay mahatonga mieritreritra hoe nanorim-ponenana tetỳ an-tany ny Eglizy, nitady harena, ary nikarakara tsikelikely ny natiora, ilay voary taloha, fa tsy nizotra tamin’ny fiainam-baovao ao amin’i Jesoa Kristy.

Ilay sambo faharoa avy any Aleksandria, izay nanohizan’izy ireo ny dia, dia avy any Egypta ary milaza ny tontolo tsy miankina amin’Andriamanitra io. Fantatsika fa vetivetỳ dia nikambana tamin’izao tontolo izao ny Eglizy ary nanaiky ny foto-keviny fa tsy nizotra tamin’ny làlan’ny fisarahana. Io sambo io no ho potika tanteraka aty aoriana. Nandritra ny dia, dia nampitandrina azy ireo ny apostoly Paoly ary nilaza mialoha ny loza ho avy tsy ho ela, nefa tsy nohenoina ny hevitra natolony. Ny Eglizy koa dia efa nampitandreman’ny apostoly, voalaza ao amin’ny Soratra Masina izany, nefa tsy noraharahiana izany ary mizotra ho any amin’ny faharavana sy ny faharendrehana ny tontolo kristiana.

· Tsy misy fanantenana ny hiarenana intsony

Vakiantsika avy eo fa nisy tafio-drivotra ary niezaka hanavotra ny sambo ny olona. Ny tafio-drivotra dia mety haneho ny fanoherana ataon’i Satana ny Eglizy. “Fa rehefa tsy hita ny masoandro na ny kintana hatramin’ny andro maro, ary tsy kely ny rivotra izay namely, dia tsy nanantena ny ho voavonjy intsony izahay” (and 20). Maizina ny zava-drehetra, ary tsy nisy fanantenana intsony: izany izao no manjo ny tontolo kristiana ankehitriny. Ny ali-mikitroka entin’ny fampianaran-diso, ny fiodinana amin’ny tena fivavahana marina sy ny faharavana ara-moraly dia tsy mitsaha-mitombo, ary tsy misy fanantenana ny hiarenana indray. Izany no sarin’ny aizi-kitroka sy ny faharatsiana izay asehon’ny Teny faminaniana momba ny andro faran’ny tontolo kristiana.

Ny 2 Tesaloniana 2, 2 Timoty 3, 2 Petera 2 sy ny epistilin’i Joda dia mitantara amintsika ireo andron’ny aizi-kitroka ireo, andron’ny faharatsiana tsy mitsaha-mitombo sy ny toe-javatra tsy misy fanantenana intsony.

· Famporisihan’i Paoly sy fijoroany vavolombelona

Nefa teo afovoan’izany aizi-kitroka izany, dia misy hafatra mampanantena sy mampahery ireo tena olon’ny Tompo. Nandritra ny tafio-drivotra, dia niseho tamin’i Paoly ilay anjelin’Andriamanitra, nilaza taminy mba tsy hatahotra. Ho entina eo anoloan’i Kaisara izy ary nomen’Andriamanitra azy ny olona rehetra izay niaraka taminy (and 22-25). Hitantsika amin’izany fa tsy avelan’ny Tompo ho irery mihitsy ny olony, fa kosa ampahereziny amin’ny andro maizin’ny faharavana sy ny tsy fisian’ny fanantenana intsony. Izany no tokony ahafantarantsika, amin’izao andron’ny aizi-kitroka misy ny Eglizy izay ho rava izao, fa miaraka amintsika ny Tompo ka tokony hatoky isika.

Nahazo famporisihina sy hery tamin’ny fanatrehan’ny Tompo i Paoly, tamin’ilay hafatra mampahery sy manome toky, hany ka nananatra ireo mpara-dia aminy izy mba hatoky tamin’ny nitantarany izay nolazain’ny Tompo taminy: “Fa nisy anjelin’Andriamanitra, izay Tompoko sady tompoiko, nitsangana teo anilako halina”. Nambarany mazava ny tompony sy ny tompoiny. Ny mpino tsirairay dia tokony ho toy izany, vavolombelon’ny Tompo ary manambara amin’ny manodidina azy ny famonjena, ny filaminan-tsaina sy ny fahatokisana hita ao amin’i Kristy. “”Mino an’Andriamanitra aho, fa ho tonga araka ny voalazany tamiko izany”, hoy ny nanohizan’i Paoly azy. Nanambara mazava ny finoany ny tenin’ny Tompo izy. Eo afovoan’izao tsy finoana sy fiodinana amin’ny fivavahana marina amin’ny vaninandro iainantsika izao, dia tokony hilaza amin’ny rehetra koa isika hoe: “Mino an’Andriamanitra aho, fantatro fa ho tonga araka ny voalazan’ny Soratra Masina ny zava-drehetra”. Na mino na tsy mino ny Baiboly ny olona, isika kosa dia tokony hanambara mazava hoe: “Mino an’Andriamanitra aho”, ary mampitandrina azy ireo ny amin’ny fitsarana izay ho avy.

Ny fahatokina fa nomen’Andriamanitra ho azy koa ireo olona rehetra niara-dia taminy dia fampaherezana ho an’i Paoly. Raha ampiharintsika amin’ny zavatra ara-panahy izany ankehitriny, dia tsy mila mijanona irery isika ka very fanantenana, fa tokony hijoro vavolombelona mahatoky ho an’ny Tompo ary miandrandra an’Andriamanitra mba hanomezany antsika mpiara-dia mandram-pahatonga any amin’ny fitodiana any an-danitra. Tsy tokony ho very fanantenana isika eo anoloan’ny fikororosy fahan’ny Eglizy, ny aizi-kitroka sy ny faharavany; ndeha hizotra miaraka amin’ny Tompo, ary hanasa ny olona hatoky an’i Kristy ary hitady ny famonjena azy ireo ao Aminy.

Tsy maintsy ho rendrika ilay sambo, araka ny efa nolazaina tamin’i Paoly, nefa tsy hisy aina hafoy. Toy izany koa, ny tontolo kristiana , izay sambo mitondra ny fijoroana ho vavolombelona, dia ho very, nefa ho tsoahan’i Kristy avy ao izay rehetra tena mino marina ka hoentiny miaraka aAminy any amin’ny voninahitra. Ireo mpiara-dia rehetra amin’i Paoly, ireo olona izay an’i Kristy ary mino an’Andriamanitra toa azy, dia ho tonga amim-piadanana any amin’ny tanin’i Imanoela.

· Vatofantsika efatra

“Dia natahotra izahay fandrao hidona amin’ny haram-bato, ka dia nandatsaka vatofantsika efatra teo am-bodisambo ary naniry ny andro ho maraina” (and 29). Voaro tamin’ny haram-bato sy ny faharendrehana amin’ny andro alina izy ireo tamin’izany. Eto dia misy kisarisary ho antsika amin’izao fotoana izao, momba ny lalàna azo antoka eo afovoan’ny tafio-drivotra ataon’i Satana. Be ny haram-bato manodidina antsika izay mety haharendrehan’ny finoantsika raha midona amin’izy ireny isika. Raha nanoratra tamin’1 Timoty i Paoly, dia nodidiany izy “amin’ny itananao ny finoana sy ny fieritreretana tsara, izay efa narian’ny sasany, ka toy ny olona vaky sambo izy ny amin’ny finoana” (1 Timoty 1.19).

Mba hihazonana sy hiarovana antsika mandritra ilay ali-mikitroka amin’ny fiodinana amin’ny fivavahana marina, dia ilaina ny fanahintsika hifatotra amin’ny vatofantsika efatra. Heverinay fa ny epistily nosoratan’i Joda, izay mitantara ny aizi-kitroka amin’ny andro faran’ny tontolo kristiana, dia manome antsika izay mifanaraka amin’ireo vatofantsika efatra ao amin’ny Asa 27.29 ireo.

Rehefa avy niresaka ny fiodinana amin’ny fivavahana marina sy ny faharatsiana izay mampivarahontsana tokoa i Joda, dia mitodika amin’ny mpino izy ary mampianatra azy zavatra efatra: “Fa ianareo kosa, ry malala, dia

· 1.ataovy izay handrosoanareo amin’ny finoanareo masina indrindra

· 2.mivavaha ao amin’ny Fanahy Masina

· 3.tehirizo ny tenanareo ao amin’ny fitiavan’Andriamanitra

· 4.miandry ny famindrampon’i Jesoa Kristy Tompontsika ho fiainana mandrakizay” (and 20).

Zavatra efatra ilaina amin’ny andro ratsy ireo, fanazaran-tena lalina tokoa sy tena misy izay hiaro antsika amin’ny harambaton’ny faharatsiana manodidina antsika sy ny faharendrehana amin’ny finoana.

Voalohany, tsy maintsy manao izay handrosoantsika amin’ny finoantsika masina indrindra isika. Mila ny mifantoka amin’ny fahamarinana amin’ny heriny rehetra izay afaka manamasina sy miaro, ary tsy hampidina ny haavon’izany na dia toy ny sombin-koho aza. Hoy i Paoly tamin’ireo loholona tany Efesosy: “Ary ankehitriny, izaho manolotra anareo ho amin’Andriamanitra sy ho amin’ny tenin’ny fahasoavany, izay mahay mampandroso sy manome lova anareo eo amin’izay rehetra nohamasinina” (Asa 20.32). Ny Tenin’Andriamanitra no mampandroso sy mahatonga antsika hanana hery sy ho mafy tsara. Tokony hivelona amin’izany isika, hiasa araka ny toro-làlana omeny, ary hamela azy hampandroso antsika miorina amin’ny finoantsika masina indrindra. Tena vatofantsika ho an’ny fanahy izany.

Manaraka, dia mila ny vatofantsiky ny vavaka isika: “ mivavaha ao amin’ny Fanahy Masina”. Io no fiadiana ara-panahy mandaitra indrindra eo am-pelatànan’ny mpino tsirairay. Ny mivavaka ao amin’ny Fanahy no tambiny ilaina amin’ny mivelona amin’ny Teny; ny vavaka dia manavao ny fanahy eo imason’Andriamanitra ary mihazona ny fiombonana Aminy. Mba ahafahana mivavaka ao amin’ny Fanahy, dia tsy maintsy mizotra araka ny Fanahy ary mandinika ny tena. Ny vavaka no haren’ny kristiana ary loharanon’ny fampaherezana amin’ny andro rehetra; fampaherezana manokana io, andry sy loharanon’ny hery amin’ireo andro maizina amin’ny faharavana sy fikorontanana.

Fahatelo, mila mitahiry tena ho ao amin’ny fitiavan’Andriamanitra isika. Hanana vatofantsika marina ho an’ny fanahintsika isika amin’izany, rehefa mampiseho ny heriny sy ny asa ratsiny i Satana. Tsy hoe tokony ho tia an’Andriamanitra isika, marina fa zavatra tokony ataontsika izany, fa kosa tokony azonintsika ao amin’ny fanahintsika ny fankasitrahana ny fitiavany. Toy ny mijanona eo amin’ny masoandro izany ; mahasoa sy manome hafanana ary fampaherezana.

Midika izany fa tokony hahatoky lalandava an’Andriamanitra isika ary tsy hiahiahy na kely akory aza ny momba ny fitiavany, na inona na inona tranga miseho sy fizahan-toetra. Tsy misy afaka manova ny fitiavany antsika, na dia ireo fahalementsika aza; marina fa mba ahafana misitraka ny fitiavany, dia tsy maintsy mizotra araka ny Fanahy isika, mba ahatsapa izany tanteraka ao amin’ny fanahintsika. Mitady izay hampiahiahy antsika momba ny fitiavan’Andriamanitra foana i Satana ary hanelanelana ny fanahintsika amin’ny fitiavany. Nefa raha milomano tanteraka amin’ilay fitiavana tsy mety ritra sy tsy miova omen’Andriamanitra isika, dia hanana vatofantsika mafy tokoa ny fanahintsika; afaka ny hiatrika ny rivotra sy ny alon-dranon’i Satana isika, ary ho voaro amin’ny faharendrehana.

Ny vatofantsika fahefatra, dia ny famporisihina antsika hiandry “ny famindram-pon’i Jesoa Kristy Tompontsika ho fiainana mandrakizay”. Fanantenana mahafaly tokoa izany: ny famindram-pon’ny Tompo madra-pahatapitry ny lalana ary ny fiaviany mba hampidirana antsika ao amin’ny fahafenoan’ny fiainana mandrakizay. Noho ny zavatra ilaina maika amin’ireo andro ratsy, noho ny fahoriana, ny fahalemena, sy izay rehetra mety hampanary toky, dia hanarina isika mba hikaroka ny famindram-pon’ny Tompo. Ho an’ny olony, ny fiaviany dia ho fanafahana feno famindram-po amin’ny faharavana tanteraka eo amin’ny Eglizy sy amin’ny faharatsiana rehetra manodidina antsika. Noho izany, ny fanantenana ny famindram-pon’ny Tompo, indrindra amin’ny fiaviany, dia tena vatofantsika marina ho an’ny mpino. Mariho fa ao amin’ny Asa 27.29, dia nandatsaka vatofantsika efatra izy ireo ary naniry ny andro ho maraina. Ny fiaviany no fanantenana sy ho avy feno voninahitra hoa an’ny tena Eglizy marina.

Ireo vatofantsika efatra notanisaina teo ireo dia hihazona antsika tsy ho azo hozongozonin’ny tafio-drivotra mandritra ny alina tsy maha-eo an’i Kristy. Manampy ireo, dia misy ilay vatofantsika ao amin’ny Hebreo 6.19,20: “ny fanantenana, … izay ananantsika ho vatofantsiky ny aina sady mafy no tsy mihetsika ary miditra any anatin’ny efitra lamba; tany no nidiran’i Jesoa ho mpialoha antsika” Mifamatotra amin’i Jesoa, izay Mpamonjy antsika, ilay vatofantsika any amin’ny fitoerana masina any an-danitra.

Raha miverina ao amin’ny Asa 27 isika, dia marihintsika fa raha mbola nisy vatofantsika ilay sambo, dia voaro; fa ny ampitso kosa, raha nesorina ireo vatofantsika, ka tonga tamin’ny fihaonan-dranomasina izy ireo, dia tsy afa-nihetsika intsony ilay sambo. Manome ohatra tsara antsika izany amin’ny tokony hamatorantsika tena amin’ny vatofantsika, ary mampiseho fa vetivetỳ dia tonga ny faharendrehana rehefa esorina ny vatofantsika. Raha avelantsika ny iray na ireo vatofantsika rehetra ireo ho an’ny tenantsika manokana, dia ho faharendrehana ara-panahy no vokany  Ny tontolo kristiana dia efa nanaisotra sahady izany vatofantsika lazain’ny Joda 20 izany. Tsy ekena ho Tenin’Andriamanitra tsy mety diso intsony ny Baiboly; mihataka amin’ny finoana ny olona, avela ny vavaka; tsy fantatra izany fitiavan’Andriamanitra izany, ary tsy anton’ny finona sy fanantenana akory ny fiandrasana ny fiavian’ny Tompo. Tsy ho ela dia ho rendrika ny tontolo kristiana ary ho lavin’Andriamanitra izy.

Tonga soa aman-tsara teny amin’ny tany maina daholo ireo mpandeha, nampiasa hazo etsetra; telo volana taty aoriana, dia niondrana tamin’ny sambo fahatelo hafa izy ireo, izay nitondra ny anarana hoe “Dioskory”, izany hoe “Kastora sy Poloksa”, izay zanak’i Jupiter ary mpiaro ny mpandeha an-tsambo, araka ny anganon’ny jentilisa. Nitohy hatrany Roma ny dia, ary tany no nampidirana am-ponja an’i Paoly. Mety ho kisarisarin’ny zavatra ampianarina ao amin’ny Testamenta Vaovao koa izany: ny Eglizy nandà ny fivavahana marina dia ho tonga amin’ny fanompoan-tsampy ataon’i Babylona lehibe sy ny antikristy, ary ny fahamarinana rehetra tamin’ny fampianaran’i Paoly dia ho gadraina any Roma (Apokalypsy 13.17, 18).

Isika izay mahalala ny Tompo, aoka isika hijoro vavolombelona mahatoky ho Azy eo afovoan’izao fiodinana amin’ny fivavahana marina izao sy ny faharavan’ny tontolo kristiana, ary aoka isika hikaroka ny olona hafa hiara-hifatotra mafy amintsika eo amin’ny Tompo, eo am-piandrasana ny fiaviany tsy ho ela.

5.4. Ny fijoroana vavolombelona ataon’ireo sisa tavela

Na inona na inona halehiben’ny faharavana, ny fikororosy fahana sy ny aizi-kitroka ara-moraly amin’ny vaninandro iray na amin’ny fijoroana ho vavolombelona amin’ny ankapobeny, dia hitantsika ao amin’ny Soratra Masina fa manana mpivavaka Aminy foana Andriamanitra, izay mahitsy fo sy misaraka tamin’ny sarababem-bahoaka lo sy tsy mino ary misaraka amin’ireo olona miambo ho an’Andriamanitra, nefa tsy nanana fiainana akory. Ireo mpino ireo dia nisongadina tamin’ny fanolorantenany marina ho an’Andriamanitra sy ny tombontsoany. Marihintsika fa tsy avelan’Andriamanitra tsy hisy mihitsy izany vavolombelony izany, izay mamirapiratra ao anaty aizi-mikitroka toy ny jiro ho Azy. Ny olona toy izany no antsoina hoe “sisa tavela”, izany hoe ireo olona izay tavela ho vavolombelon’Andriamanitra raha efa nandà Azy, Izy sy ny Teniny, ny be sy ny maro, ary niara-nilomano tamin’ny faharatsiana manodidina.

Io fiteny hoe “sisa tavela” io (na fiteny mitovy hevitra aminy) dia voateny imbetsaka ao anaty Baiboly. Raha nibaboka tamin’Andriamanitra i Ezra, dia hoy izy: “Koa ankehitriny vao niseho vetivetỳ ny fahasoavana avy tamin’i Jehovah Andriamanitray tamin’ny namelany anay ho nisy sisa afaka” (Ezra 9.8). Ao amin’ny Ezekiela 6.7-8, dia hoy Andriamanitra: “Ary hisy faty hiampatrampatra eo aminareo…Nefa hamelako hisy sisa ihany ianareo, fa hisy ho afaka amin’ny sabatra any amin’ny jentilisa”. Ary ny apostoly Paoly, raha niresaka ny firenen’ny Zanak’Israely, dia niteny hoe: “Dia toy izany koa amin’izao andro ankehitriny izao misy sisa ihany araka ny fifidianana amin’ny fahasoavana” (Romana 11.5). Ohatra vitsivitsy amin’ny fampiasana ny fehezan-teny hoe “sisa tavela” izany.

Toy ny nisian’ny sisa tavela tamin’ny mpino izay tena marina sy mahitsy fo tokoa tao amin’ny Testamenta Taloha, dia hitantsika koa ao amin’ny Testamenta Vaovao, fa eo afovoan’ny faharavana sy ny fiodinana amin’ny fivavahana marina nataon’i Isiraely sy ny Eglizy, dia nanana sisa tavela foana Andriamanitra, izay mahatoky sy mahitsy fo. Manana fifandraisana amin’izy ireo Izy ary miavaka mihitsy ny fomba fisehoany aminy. Noho izany, amin’ny andron’ny faharavana sy ny fiodinana amin’ny fivavahana marina izay ataon’ny Eglizy mitonona ho kristiana, ireo izay te-hahatoky ny Tompo sy ny Teniny dia ho vitsy “sisa tavela” eo afovoan’ny sarababem-bahoaka mitonona ho kristiana.

· Ireo toetoetra ankapobeny

Ilaina sy mampahery ireo olona rehetra izay te-hahatoky eo imason’Andriamanitra amin’izao andro faran’ny Eglizy izao, ny mianatra ny toetoetra mampiavaka ny sisa tavela tamin’ireo mpino nahatoky nandritra ny fotoana nifandimby ary ny mijery ny fomba nanampian’Andriamanitra azy ireo sy nampaherezany azy amin’ny tandro sarotra. Amin’ireo pejy ireo, dia tsy afaka hanipika afa-tsy toetoetra kely ihany isika momba ireo sisa tavela fahizay, nefa asainay ny mpamaky mba handinika amin’ny antsipiriany io lohahevitra io ho fampandrosoana azy.

Ny azontsika lazaina dieny am-boalohany, dia matoa misy ny sisa tavela, dia porofo izany fa ny fijoroana vavolombelona ivelany, na ny tena nitonona ho mpivavaka, na jiosy na kristiana, dia tsy nijoro marina ho vavolombelon’Andriamanitra. Raha nahatoky daholo ny rehetra, tsy misy ilàna ny fiavahan’ny sasany amin’ny be sy ny maro.Na inona na inona vaninandro isian’ny sisa tavela, dia hita fa ireo olona ireo dia ireo izay mahatsapa sy miaiky ny fikororosy fahana sy ny faharavana ankapobeny momba ny fijoroana ho vavolombelona eo anoloan’izao tontolo izao, nefa miantehitra amin’Andriamanitra ary mitana ny Teniny sady misaraka amin’ny faharatsiana.

Marihina koa fa arakaraky ny halehiben’ny faharavana amin’ny fijoroana ho vavolombelona ivelany no maha-betsaka ny firotsahan’ny fahasoavana eo amin’ny sisa tavela; arakaraky ny maha-maizina ny andro no hamirapiratan’ny jiron’ny tsirairay izay mahatoky eo imason’Andriamanitra. Na dia tsy nahomby foana aza ny olombelona tamin’ny fihazonana izay nankinin’Andriamanitra taminy, dia mahatoky foana Andriamanitra ary mamindra fo; tsaroany ny teny fampanantenana nataony ary mihazona olona hijoro ho vavolombelona ho Azy mandrakariva Izy. Izany no asehon’ny fianarana ny momba ny “sisa tavela” ao amin’ny Soratra Masina.

Izay nolazaina teo dia tena mampahery tokoa ny zanak’Andriamanitra rehetra izay mahitsy fo , mahatsapa sy manaiky ny faharendrehana sy ny faharavana tsy misy fanantenana hiarenan’ny tontolo kristiana. Na dia tsy nahomby aza ny Eglizy, dia mahafaly ny mahazo antoka fa ny tombondahin’ny mpino tsirairay dia ny fiombonany feno sy amin-kafaliana amin’Andriamanitra, ny fizorany amin’ny làlan’ny fankatoavana sy ny fitahiana toy ny tamin’ny andro namirapiratra indrindra teo amin’ny tantaran’ny Eglizy.

· Ny andron’i Hezekia

Ao amin’ny 2 Tantara 30, dia misy ny tantaran’ny fifohazana tamin’ny andron’ny Hezekia, vaninandro izay nahapotika ny firaisankinan’ny firenena sy tsy fandehanan’ny raharaha tany Isiraely. Na dia namaivanin’ny be sy ny maro aza ny antso sy ny fanambarana nataon’i Hezekia ho an’i Isiraely iray manontolo sy ny Joda, mba hiakarany ho any amin’ny tranon’i Jehovah tao Jerosalema mba hankalaza ny Paska, na dia norabirabiana aza ny iraka nalefany, dia nisy ihany sasantsasany nanetry tena avy amin’ny foko samihafa ka tonga tany Jerosalema. Teo no nankalazany ny Paska tamin’ny volana faharoa sy ny andro firavoravoana fihinana ny mofo tsy misy masirasira tamin-kafaliana. “Koa nisy fifaliana be tany Jerosalema; fa hatramin’ny andron’i Solomona, zanak’i Davida, mpanjakan’ny Isiraely, dia tsy mbola nisy tahaka izany tany Jerosalema” (and 26).

Niseho tamin’ireo olona izay niaiky ny fahotany sy ny fiodinany tamin’Andriamanitra, ka tena nanetry tena teo antrehany, ny fahasoavan’Andriamanitra. Feno fahalemena tokoa ny fanakatoavany ny teniny, nefa ny Tompo, tamin’ny haben’ny famindrampony, dia nandrotsaka fitahiana be tokoa tamin’izy ireo ary nanome azy ny fifohazana. Tsy nitono-tena ho “ankasitrahan’Andriamanitra” izy ireo; tsy nihambo ho zavatra izy, fa kosa nanetry tena sy niaky ny fahotany teo imason’Andriamanitra, ary nitady izay hankatoavana ny Teniny. Vokatr’izany, dia feno tokoa ny fifaliany sy ny hasambarany, ary tsy nisy toy izany tany Jerosalema hatramin’ny andron’i Solomona. Ohatra lehibe toka sy fampaherezana izany ho an’ireo tena mpino amin’izao vaninadro izao! 

· Daniela sy ireo mpiara-dia aminy

Ao amin’ny bokin’i Daniela, dia misy koa ny tantaran’i Daniela sy ireo namany, izay ohatra hafa momba ny sisa tavela tia an’Andriamanitra sy nahatoky tamin’ny andron’ny faharavana sy ny faharatsiana. Na dia rava aza i Jerosalema sy ny tempoly nametrahan’Andriamanitra ny anarany, ary na dia lasa babo tany Babylona aza ny Isiraely, io vondron’olona vitsy nahatoky io dia tsy niodina tamin’ny Tenin’Andriamanitra teo afovoan’ny fahalovana sy ny fahavetavetana tamin’ny fanompoan-tsampy tany Babylona. Nisaraka tamin’izany rehetra izany izy ireo ary niatrika ny lafaoro sy ny lavaky ny liona, toy izay handefitra amin’ny marina. Nanapa-kevitra tao am-pony izy fa tsy handoto tena. Nitalaho tamin’Andriamanitra izy ireo ary nahazo ny fanambarana momba ny zava-miafina. Tsapan’i Daniela tokoa ny faharavana lalina tamin’ny fijoroana ho vavolombelona; niaiky ny fahotan’ny Isiraely izy, ary nibebaka tamin’Andriamanitra noho izany. Noraisiny ho azy izany, raha nilaza izy hoe: “Efa nanota izahay, sady nanao meloka” (Daniela 9.5). Niankina tamin’ny famindrampon’Andriamanitra izy ary nitalaho ny fahasoavany, tamin’ny finoana nahatoky ireo teny fampanantenany, ary vokatr’izany, dia ny fanehoana hery sy ireo faminaniana mahagaga. Lesona mampitolagaga ho antsika tokoa izany amin’izao faharavan’ny Eglizy izao.

· Taorian’ny fahababoana

Ao amin’ny bokin’i Ezra, Nehemia sy Hagay, dia misy ny tantaran’ireo sisa tavela izay nanararaotra ny fahafahana nomen’ny mpanjaka mba hiala tany Babylona izay nitondrana azy ho babo ka niakatra tany Jerosalema mba hanorina indray ny tempoly sy ny manda manodidina ny tanàna. Vitsy izy ireo, sisa tavela nalemy tokoa avy teo amin’ny firenena Isiraely, no tena nanao am-po ny fanompoana an’Andriamanitra. Raha tafaverina tany Jerosalema izy, dia tsy nihambo ho ny zanak’Isiraely iray manontolo, nefa kosa nataony an-tsaina ny zanak’Isiraely rehetra. Hita izany tamin’ny nanorenany “ny alitaran’Andriamanitry ny Isiraely hanaterana fanatitra dorana eo amboniny, araka izay voasoratra ao amin’ny lalàn’i Mosesy” (Ezra 3.2). “Dia naoriny teo amin’ny efa niorenany ihany ny alitara” ary “ary nitandrina ny andro firavoravoana fitoerana ao amin’ny trano ratsan-kazo koa izy, araka ny voasoratra” (Ezra 3.3-4).

Ny nataony vain-dohan-draharaha dia ny fanompoana an’i Jehovah; niverina tamin’ny fandaminan’Andriamanitra izy ireo, ary nanao “araka izay voasoratra tao amin’ny lalàn’i Mosesy”. Tsy nanorina zava-baovao izy, fa niverina tamin’izay efa nodidian’i Jehovah teo aloha. Naoriny teo amin’ny toerana efa nisy azy ihany ny alitara. Nankalaza ny Paska izy, “mbamin’izay rehetra niavaka ho namany ka niala tamin’ny fahalotoan’ny firenena tompon-tany hitady an’i Jehovah, Andriamanitry ny Isiraely” (Ezra 6.19-21). Noho izany, dia fikambanan’olona nisaraka tamin’ny faharatsiana izy ireo sady tia an’Andriamanitra, ary noraisiny niaraka taminy izay rehetra nisaraka tamin’ny faharatsiana. Raha tafiditra teo amin’izy ireo indray taty aoriana ny tsy fankatoavana sy ny fahotana, dia nisy ny fiaiken-keloka, fangovitana teo imason’Andriamanitra sy ny fialàna tamin’ny faharatsiana (Ezra 9.10). Fampaherezana sy ohatra ho antsika izany amin’izao vaninandron’ny faharavana izao! 

Ao amin’ny bokin’i Malakia, dia hitantsika koa ireo sisa tavela ireo taona maro taty aoriana. Na dia izany aza ny toerana nirin’Andriamanitra hisy azy ireo, dia tena nampalahelo sy ratsy tokoa ny toetrany. Nefa hitantsika ihany fa nisy teo amin’izy ireo izay nahatoky teo imason’ny Tompo ka nankasitrahany. Raha azo lazaina, dia sisa tavela tamin’ireo sisa tavela izy ireo. Izao no vakiantsika momba azy ireo: “Ary tamin’izany izay natahotra an’i Jehovah dia samy niresaka tamin’ny namany avy; ary Jehovah nihaino ka nandre izany; ary nisy boky nosoratana teo anatrehany ho fahatsiarovana izay matahotra an’i Jehovah sy mihevitra ny anarany” (Malakia 3.16). Mamelombelon’aina mihitsy ny fandrenesana fa nisy fikambanana toy izany, izay nanaja sy tia ny Tompo teo afovoan’ny fisehoan’ny faharatsiana mahatsiravina tokoa, ka nifaly sy niravoravo taminy. Ho azy ireo no nanoratana ilay bokin’ny fahatsiarovana, izay tsy rentsika tamin’ny andro namirapiratan’i Mosesy, Josoa, Davida na Solomona. Be ny zavatra azontsika ianarana amin’ireo sisa tavela tia an’Andriamanitra tamin’ny andron’i Malakia ireo.

· Ao amin’ny Testamenta Vaovao

Ao amin’ny epistily nosoratan’i Joda, izay hanipihina ireo faharatsiana mampivarahontsana misy eo amin’ny tontolo kristiana izay niodina tamin’ny fivavahana marina, no ahitantsika fa misy resaka momba izany sisa tavela kristiana izany, izay handefasan’ny apostoly ny taratasiny. Nalefa ho an’ireo sisa tavela ireo ny epistily, “olona voantso, malala ao amin’Andriamanitra Ray sy voatahiry ho an’i Jesoa Kristy”. Manoloana ny faharatsiana sy ny fahalòvana nanodidina azy ireo, dia nanarina izy ireo mba hampandroso ny tenany noho ny finoany izay masina indrindra, mba hivavaka ao amin’ny Fanahy Masina, ary mba hitahiry ny tenany ao amin’ny fitiavan’Andriamanitra, miandry ny famindrampon’i Jesoa Kristy Tompoi (and 20-21), fananarana izay efa hitantsika teo aloha.

Tianay ny hitanisa izay nolazain’i C.H.Mackintosh momba io sisa tavela io sy izay tokony ho hita ao amin’ny sisa tavela kristiana amin’izao androntsika izao:

“Eto isika dia mahita kisarisary tsara mihitsy momba ny tena atao hoe sisa tavela kristiana marina sy ny foto-dresany… Tsy misy fizahozahoana na kely aza, tsy misy fieboeboana, tsy misy fitakiana mba hanajana ny tena, tsy misy faniriana hanafina ny zava-mampalahelo sy manetriketrika momba ny faharavana tanteraka sy tsy misy fanafany manjo ny tontolo kristiana. Sisa tavela kristiana eo afovoan’ny faharavan’ny tontolo kristiana izy ireo, sisa tavela tsy miodina amin’ny tenan’i Kristy, mifikitra amin’ny teniny: mpino mifamatotra amin’ny fitiavana, ilay tena fitiavana kristiana marina, fa tsy fitiavana sekta, na antoko, na fikambanana, na vondron’olona, fa fitiavana ao amin’ny Fanahy, fitiavana ireo rehetra izay tia ny Tompo Jesoa Kristy amin’ny fo madio, fitiavana miseho amin’ny tena fanoloran-tena ho an’i Kristy sy ny tombontsoany sarobidy; fanompoana maneho fitiavana amin’ireo tehetra olony ary mitady izay hanehoana Azy amin’ny zavatra rehetra ataony. Tsy mihanina amin’ny foto-pisainana iray ihany, tsy miraharaha izay toetra anaty — fandrika mahatsiravina avelatry ny devoly — fa kosa firindrana firindrana tanterak’ireo toetra roa ireo, amin’ny fiainana misongadina noho ny foto-kevitra mafy orina sy fampiharana izany feno fahasoavana. Izany no fanjakan’Andriamanitra mitoetra ao am-po ary mitombo arakaraka ny fampiharana azy amin’ny hazakazaka atao.

“Izany no toerana, toetra, fampiharana ataon’ny tena sisa tavela kristiana. Azontsika antoka fa na aiza na aiza hahatanterahan’izany zavatra izany sy ampiharana azy, dia ho lehibe tokoa ny fankasitrahan’i Kristy, ho feno ny fiombonana amin’Andriamanitra, hamirapiratra ny fijoroana ho vavolombelona amin’ilay fahamarinana be voninahitra momba ny Testamenta Vaovao, toy ny zavatra izay efa hita tamin’ny andro tsara indrindra teo amin’ny tantaran’ny Eglizy. Raha fintinina, dia hisy izay hanome voninahitra ny anaran’Andriamanitra, izay hahafaly ny fon’i Kristy ary izay hanan-danja  sy hery velona mihitsy ho an’ny fo sy fisainan’ny olona. Enga anie ka mba havelan’Andriamanitra hahita ny famirapiratan’izany fahamarinana izany isika, noho ny famindrampony tsy misy fahataperany, amin’ireny vaninandro manjombona sy ratsy ireny.

“Ao amin’ny tontolo kristiana, toy ny fahiny tany Isiraely, dia ho hita fa ny sisa tavela dia ireo izay tsy niodina tamin’i Kristy, izay mitana mafy ny teniny na inona na inona vato misakana, izay tsy mijery afa-tsy ny tombontsoany sarobidy, sy tia ny fisehoany. Raha fintinina, dia mila fahamarinana velona, fa tsy hoe isan'’y eglizy fotsiny, na miombona ivelany fotsiny, etsy na eroa, amin’itsy na iroa. Amin’ny lafiny iray aza, tsy fihamboana hoe isan’ireo sisa tavela, fa ho tena isan’izany tokoa; tsy ny anarana no maha-misy dikany, fa ny hery ara-panahy; araka ny nolazain’ny apostoly hoe: “ho fantatro izay herin’ireo mpirehereha ireo, fa tsy ny teniny” (1 Korintiana 4.19)”.

Eto am-pamaranana, dia sarihinay ny sain’ny mpamaky hijery ireo sisa tavela izay ampaherezin’ny taratasy ho an’ny eglizy fito any Asia ao amin’ny Apokalypsy 2 sy 3, sy hanariny. Ao amin’ny taratasy ho an’i Tyatira no itenenan’ny Fanahin’Andriamanitra voalohany ho an’ny sisa tavela, ary ao koa no ahitantsika voalohany filazana momba ny fiverenan’ny Tompo. Ambonin’izany, dia tsy sofina tiana handre ao amin’ny Fiangonana intsony no tadiavina, fa izay maharesy (jereo Apokalypsy 2.24-29). Izany no mampiseho fa very tanteraka ny fanantenana ny hanangana indray amin’ny ankapobeny, ny tontolo kristiana. Nefa kosa ireo sisa tavela izay nanadio tena tamin’ny fampianaran’i Jezabela sy ny sain-dalin’i Satana, dia amporisihina hitana mafy izay azony, mandra-piavin’ny Tompo; ny teny fampanantenana omena azy ireo dia ny hanjaka hiaraka amin’i Kristy.

	120

	· Mihazona ny firaisana avyamin’ny Fanahy
	121

	
	

	4.2. Ny firaisana teo amin’ireo fiangonana ao amin’ny Testamenta Vaovao
	122

	· Ny fampianaran’ny epistily ho an’ny Korintiana
	122

	· Ireo fiangonana tany Galatia
	123

	· Romana 16
	123

	· Ny bokin’ny Asa
	123

	· Famintinana
	124

	
	

	4.3. Voafehy etỳ an-tany
	125

	· Hetsika diso
	125

	· Fizorana araka an’Andriamanitra
	126

	
	

	4.4. Ny fiangonana fito tany Asia
	128

	· Andraikitra eo an-toerana
	128

	· Andraikitra iombonana
	128

	
	

	4.5. Ohatra amin’ny firaisana tany Isiraely
	129

	· “Iray ny firenena”
	129

	· Tany Jeriko
	129

	· Ny faharatsiana tao amin’ny tanàna iray
	130

	
	

	4.6. Fitadiavana sy fetran’ny fampiharana ny fiombonana
	131

	· Ny ilàna ny filaminana sy ny fifehezana
	131

	· Fiombonana tsy misy fanavakavahana
	132

	
	

	4.7. Fanatanterahana ny fihazonana ny firaisana
	133

	· Ohatra avy ao amin’ny Soratra Masina
	133

	· Fivoriana hianarana ny Teny
	134

	· Taratasy sy gazetỳ isam-potoana
	134

	· Fiforonan’ny fiangonana vaovao
	134

	· Taratasy fanolorana
	135


TOKO 5

Ny fiangonana:
Amin’ny andron’ny faharavana

	5.1 Toro-làlana ao amin’ny 2 Timoty 2
	138

	· Ny fanorenana mafy
	138

	· Ny tombo-kase
	139

	· Ny tranobe
	140

	· Manadio tena
	141

	· Fitondrantena manokana
	142

	· Iza no hiarahana
	143

	
	

	5.2. Ivelan’ny toby
	145

	· Ny toby nanompo sampy tany Isiraely
	145

	· Ny tobin’ny fivavahana jiosy
	146

	· Ny fifanoheran’izany amin’ny fivavahana kristiana 
	147

	· Ny tobin’ny kristiana
	148

	· Ndeha hivoaka hankeo amin’i Kristy
	148

	
	

	5.3. Ny faharendrehana ao amin’ny Asa 27
	150

	· Dingana ho any amin’ny faharendrehana
	150

	· Tsy misy fanantenana ny hiarenana intsony
	150

	· Famporisihan’i Paoly sy fijoroany vavolombelona
	151

	· Vatofantsika efatra
	151

	
	

	5.4. Ny fijoroana vavolombelona ataon’ireo sisa tavela
	154

	· Toetoetra ankapobeny
	154

	· Ny andron’i Hezekia
	155

	· Daniela sy ireo mpiara-dia aminy
	155

	· Taorian’ny fahababoana
	156

	· Ao amin’ny Testamenta Vaovao
	157


� Amin’ny teny anglisy: lay fanaovana fivoriana na lay nifamotoanana. Fanamarihan’ny mpandika








